
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Ч. Чимидтэй хамтран бичжээ.

	
ЗАМ

	 

	Нэг

	 

	Бух тэрэг хашхиран хар утаа баагиулан довтолж явна. Бүдүүн яндангаас мушгиран, гарах утааны дунд сая мандаж байгаа нар, нэг үзэгдэн нэг далд орно. Хөгжим, довтлох тэрэгний түргэн темпээр хязгаарлашгүй баялаг эх орон, эрх жаргалын эзэн хүмүүсийг магтан эгшиглэсээр тийм үгийг илрүүлсэн олны дуулал болон хувирав.

	Галт тэрэгний урт сүүдэр их биетэйгээ уралдах мэт зэрэгцэн довтолж зам дагуу дахь хот тосгод, үйлдвэр, хагалж байгаа тариалангийн талбайгаар ээлжлэн солигдсоор энэ бүгдийг сонирхон үзэж яваа Төмөрийн нүүр цонхны цаана харагдана.

	Галт тэрэгний олон дугуй хөшүүрүүдийн ажиллагаа улам бүр аажим болж бараг зогсоход эрчтэй эргэлдэж байгаа машины дугуй болон хувирав. Хөгжмийн сэдэв нэгэн адил өөрчлөгдөж тал нутгийн урт аялгуунд шилжив.

	Өмнө нь өргөн дардан зам зурайж, эргэн тойрон бэлчээрт бий үй түмэн малаар хүрээлэгдсэн уудам хөндийн дундуур тэр машин довтолж байв.

	Олон адууны дундаас ороо догшин морь ганцаар цойлон гарахад хөөж яваа уургач эр мориндоо байн байн ташуур өгч минут тутам ойртоно. Хашир ороо морь огцом огцом эргэн зугтахад уургач морин түүнийг дагаж аймаар хавиргалан эргэнэ.

	Замын хажууд араг үүрсэн залуу бүсгүй бяцхан шээзгий үүрсэн хүүхдийг дагуулан явав.

	Өндөр ачаатай, машин дээр ганцаараа сууж яваа Төмөр энэ бүх үзэгдлүүдийг алгасалгүй харж явахдаа хэдэн жил өөр улсад суралцаж, өөр байдлын дунд байсан нь одоо төрсөн нутгийнхаа энэ байдалд сэтгэл хөдөлсөн нь ил харагдана. Дахин өмнөх зам жирэлзэж машин хурдлан алс тийш одсон урт замыг хуйлах мэт довтлоход хагас хээрийн байдалтай монгол нутаг үзэгдсээр эцэстээ уудам тал нутаг болж, дэрс цахилдаг ургасан намаг бүхий газар ядарсан морио ташуурдан ирж яваа нэгэн хүн ойртож ирэх нь Төмөр ажээ. Тэр Москвагаас өмсөж гарсан костюмтайгаа явна. Түүний улаач бяцхан хархүү чемоданы нь буруу талдаа ганзагалаад, арваад алхам хэртэй хоцорчээ.

	Тэд явсаар баян хот айлын гадуур өнгөрөхөд саах нийлүүлж байгаа хүүхэд багачууд, эмэгтэйчүүдийн дуу, хонь хурганы майлалдах чимээ хөгжим мэт сонсогдоно. Хоточ нохой ойрхон өнгөрч байгаа үл таних хүмүүсийг хөөн давхихад түүгээр өнгөрч байгаа Төмөр улаачийн хамт үдшийн бүрийд холдсоор харагдахгүй болов.

	 

	* * *

	 

	Ургаа том хад, явж болшгүй асга чулуун дундуур одсон нарийхан зөрөг зам могойн мөрөөр мушгисан мэт олон тахирлана. Уулын энгэрийн энд тэндэх эрвэн сэрвэн модонд нарийхан дуут бяцхан шувууд шулганалдана. Сарлагийн шар, сүртэй том толгойгоо хоёр тийш нь хаялж аахилан уухилан тэр бэрх замд дадсан хөлөөрөө сааталгүй явав. Явах тутам зам улам өгсүүр байлаа. Энэ бүхнийг явж байгаа хүн өөрөө үзэж байгаа мэт харагдах бөгөөд чухам хэн сарлагаар аялж байгаа нь үзэгчдэд үл мэдэгдэнэ.

	 

	* * *

	 

	Явагч хүн хэдий тахирлан замнавч зам улам бүр эгц өөд болж тэртээ дор үзэгдэх нам газар бургасан шугуйгаар эмжигдсэн өргөн гол урсаж, түүний түргэн урсгал эндээс дуулдах нь соньхон ажээ. Голын цаад талд дун цагаан гэрүүд ярайж тооноор нь хөх утаа суунаглан гарч, тогтуун агаарт замхарна. Тэр хот айл хонио сая бэлчээн гаргаж байх нь өглөө бас л эрт гэмээр ажээ.

	Сарлагт хүн явсаар тэр уулыг ороож, түүний цаадах дээрээ дарцаг хийр чулуу модоор бүрдсэн том овоотой даваан дээр сарлагаасаа бууж эмээлээ засаж байгаа нь Төмөр байв. Эмээлээ засаж дуусаад овоонд чулуу нэмж амран суухдаа Москвагийн гал гэдэг гоё хайрцагтай папирос гарган татаж давааны цаад талыг ажиглана.

	Нүдэнд үзэгдэхүйц газар нь цөм асга, хад, ой модоор бүрхэгджээ. Маш алсад өндөр шовх уулс хөх мананд цэнхэрлэн харагдана. Давааны доод этгээдийн явцуу хөндийгөөр хөрөнгө бараагаа сарлаг хайнагт нуруулдан ачсан хэсэг нүүдэлчин харагдана.

	Авдар сав, хуйлаастай, баглаастай юмны хамт нялх нярай хүүхдээ арагт хийгээд ачсан байв. Төмөр даруйхан босож сарлагаа хөтлөн давааны уруу буухдаа «Энд зам хэрэгтэй юм» гэж аяархан хэлэв.

	 

	* * *

	 

	Үдийн халуунд ялаархсан сарлаг сүүлээ шарван, ядарсан Төмөр хөлсөө арчин бяцхан горхины дэргэд үзэгдэнэ. Төмөрийн байдал ихэд ядарчээ.

	Цааш хөдлөхдөө сарлагаа хөтлөн арай ядан явав. Түүний сэтгэлд ямагт замын тухай бодож байгаа ажээ.

	— Ийм хэцүү газар байх гэж. Энд замтай сан бол доо гэхэд түүний сэтгэлд сайхан засмал зам зурайн үзэгдэж ачааны, суудлын машин довтолж яваа харагдана.

	Уулын хаяагаар торойн урссан голын ус маш гүн бөгөөд түүний дотроос ялаа шумуул шүүрэх загаснууд минут тутам үзэгдэнэ. Шингэж байгаа нарны гэрэл түргэн урсгалт өргөн голын усанд халтирах мэт урт туяа татуулан нүд гялбам харагдана.

	Голын эрэг уулын хаяа хоёрын дулд хамаагүй асгачихсан шиг бул чулуу түсгийлцэн харагдах нь сүртэй ажээ.

	Дөнгөж мэдэгдэм морин зам тэр чулуунд ороод замхарчээ. Төмөр сарлагаа хөтлөн энд ирэв. Түүний царайд ядарсан шинж илэрхий, олон жил морь, сарлаг унаагүй учир одоо асагдаж, байн байн ууц нуруугаа барилан биеийн чилээ хөшөөг гаргахыг оролдоно. Ингэж арай ядан салгалсаар байтал нэгэнт үдшийн бүрэнхий болов.

	Зам одоо шигдэн айхавтар намаг, дов сондуул болов. Гэтэл замаас нэлээд хажуу газар түүдэг гал улалзан харагдана. Төмөрийн царайд баярласан байдал тодорч тэр зүг явлаа.

	 

	* * *

	 

	Түүдэг гал төдий л сайн асаагүй, нойтон гишүү пажигнан оч хаялж утаа савсана. Галаа дүрэлзүүлэн ноцоох санаатай нүдээ бүлтийтэл үлээж суугаа нэгэн хүн Түдэв ажээ.

	Түүний цаана тушаатай цагаан морь бүрий барайд хувхай цагаан харагдана. Шанааны нь яс товойсон туранхай царай юмыг үргэлж дороос нь эхлэн дээш нь хардаг ширтэмхий шар нүд, ширэлдсэн өтгөн хууз, энэ бүгд Түдэвийн царайг их л эвгүй болгожээ. Толгойдоо юүдэн өмсөж гандсан хүрэн тэрмэн дээл нь олон нөхөөстэй, үзвэл ядуу зүдүү хүн шиг санагдана.

	Үдшийн жихүүнд даарсан янзтай галаа сайн ноцоох гэж хүчлэн хүчилсээр, дэргэдээ ирсэн хүнийг Түдэв мэдсэнгүй. Гэнэт

	— Сайн байна уу? гэсэн Төмөрийн үгэнд цочин өндийв.

	— Сайн байна. Та сайн байна уу? гээд Төмөрийн хөлөөс толгой хүртэл ажиглана. Түүний шинэхэн ботинк, костюм нь их л эвгүй харагджээ. Галаа үлээхийг ч мартчихаад ганцхан Төмөрийг удтал ширтэнэ.

	— Би бүр ядарлаа. Ойрдоо унаан дээр гараагүйг хэлэх үү? гээд Төмөр галын дэргэд том чулууны нөмөрт суув. Түдэв, Төмөрийг одоо болтол ажигласан хэвээрээ, 

	— Та хаанаас ирэв? гэж асуув.

	— Би Москвагаас.

	— Юу?

	— Би Москвагаас ирлээ гэхэд, Түдэв арай үүгээр биш биз дээ гэсэн маягтай сарлагийг харахад, 

	— Энэ чинь миний хамгийн эцсийн унаа л даа гэж түүний бодсоныг тааварлан хариулаад, 

	— Өртөө ойрхон байх аа. Би улаачгүй гарч жаахан буруудлаа гэв.

	— Та чинь Монгол юм уу? гэж Түдэв гайхсан хэвээр асуув.

	— Тийм ээ. Та ямар хүн гэж бодов?

	— Монголчууд Москвад очоод юу хийдэг юм бэ? гэж Түдэвийг зэвүүнээр асуухад, 

	— Хээрийн галуу нисэн хүрэхгүй газраас хүний хүү эрдэм өвөртлөн ирдэг гэдгийг та дуулсан уу? Харин та Монгол хүн биз дээ гэж Төмөр асуув. Түдэв, 

	— Та харж байгаа биз дээ. Хэн нь хэнийгээ монгол хүн үү? гэж асуумаар байна гэж өөрийнхөө уранхай хувцсыг харна.

	— Өмссөн хувцсаар нь ялгахад ч бэрх, харин цохилж байгаа зүрхээр нь ялгавал тэр сайн. Таны алдар хэн гэдэг вэ? гээд гэдрэгээ харан хэвтэв.

	— Миний нэр Түдэв! Таны алдар?

	— Миний нэр Төмөр гэдгээ, нутагтаа ирэх мөн ч сайхан байна.

	— Ээ та энэ нутгийн хүн үү? гэж Түдэв асуув.

	— Тийм ээ. Би энэ нутгийн хүн гэж Төмөр хариулав. Тэр хоёр дахин үг ярилцсангүй нэлээд чимээгүй байснаа.

	— За даа, маргааш Бэрхтийн давааг л давчихвал гэртээ гэсэн үг гэж Төмөр хэлэхэд Түдэв цочин өндийж, 

	— Аяар аяар дэргэд нь нэрлэдэггүй юм шүү. Хөдөөгийн даваа гэж ярь. Та энэ нутгийн хүн байж ёс заншлаа мэддэггүй юм уу? гэж Түдэв хэлэхэд, 

	— Муу заншил мартагддаг юмаа, өвгөн гуай гэж Төмөр, Түдэв рүү хараад хэлэв.

	— Тэгвэл тэр заншлыг чинь мань мэтийн бүдүүлэг нь мартаагүй явна. Хэн хэн маань маргааш түүгээр давна шүү гэж Түдэв хэлэв.

	Ойрдоо бороо хур ороогүй зам хуурай байгаа биз, бид хоёр аюулгүй давчихна биз дээ гайгүй гэж Төмөр хэлэв. Тэр хоёр дахин дуугүй болов.

	 

	* * *

	 

	Одтой тэнгэр мэлтийж, голын ус шуугин урсахаас өөр чимээ үл сонсогдоно. Түүдэг галын цог дөнгөж улайж байв. Түдэв хажуулдан хэвтэж Төмөрийг ажиглавч цаадах чулуунаас өөр юмыг олж үл харна.

	Түдэвийн сэтгэлд эрт дээр үеийн явдал санагдана. Тэр найман ханатай гэрийн хоймор ихэмсгээр завилан сууж, өмнөө эмийн сав (манхаг) тавьж, олон хүний судсыг ээлжлэн барьж, эм боон өгч байгаа байдал, түүний дэргэд барьцын алт, мөнгө, торго, дурдан өдий төдий үнэт эдлэл харагдана. Бас Түдэвийн инээсэн царай, дун цагаан царайтай мантайсан тарган эхнэрийн нүүр зэрэг үзэгдэнэ. Тэгээд тэсэж ядсан байдалтай.

	— Төмөр? гэж дуудав.

	— Аа гэж хариулах Төмөрийн дуу сонсогдоход, 

	— Чи унтаагүй байна уу? гэж Түдэв асуув.

	— Тийм гэж хэлэх Төмөрийн дуу сонсогдоно.

	Дахин тэр хоёр дуугарсангүй ногоо хазлан байгаа Түдэвийн морь, Төмөрийн сарлаг харагдана.

	Төмөрийн сэтгэлд ирээдүйн зүйл бодогджээ. Энэ бэрх газраар зам засаж байгаа байдал түүний нүдэнд харагдана.

	Тийм болчихсон мэт тов тодхон харагдаж байгаа энэ үзэгдэл нь түүний сэтгэлийг маш их хөдөлгөж, бүх сэтгэл санааг нь бүрэн эзэлжээ.

	— Нэгэнт л хэрэгтэйгээс цааш зам барих л ёстой нутаг байна даа гэж Төмөр өөртөө хэлж байгаа сонсогдоно. Түдэв дахин Төмөр гэж дуудав.

	— Аа гэж хариулах Төмөрийн дуу сонсогдоно.

	— Жаалхан хүйтэн байна уу даа гэж Түдэв хэлэхэд, 

	— Гайгүй. Би л даарахгүй байна гэж Төмөрийн хариулах сонсогдоно.

	 

	* * *

	 

	Үүр цайхын өмнөхөн сар цухуйж эхлэв. Түүний чадал муутай цайвар гэрэл юм бүрийн сүүдрийг аймаар урт болгоно. Түдэв бас л, 

	— Төмөр өө! гэж дуудав. Түүний хариу сонсогдохгүй байв. Дахин

	— Төмөрөө чи унтаж байна уу? Хариу үл сонсогдоход Түдэв бүсэн дэх хутгаа сэмхэн тэмтэрч сугалаад Төмөр тийш аяархан мөлхөв. Төмөр хэдийнээ алга болжээ. Үүрийн шар гэгээ сарны цайвар гэрэлд Төмөр нэлээд холдсон яваа харагдана.

	 


Хоёр

	Тэнгэрийн өнгө бүдэг цайвар бөгөөд үегүй хөмрөглөн харагдана. Тийм гэх өнгөгүй мэт боловч содон гэгээ дорно зүгээс хэдийнээ туяарч байв. Хот айлын хамгийн баруун урд талын том цагаан гэрээс бусад нь арайхан босоогүй, өрх нь бүтээлгээтэй байв.

	Хөнгөн маягийн хашаан дотор дүүрэн хотолсон хоньд зарим нь босоо, зарим нь хэвтээ хивж байна. Урт зэлэн дээр олон тугал уяатайн дэргэдүүр хоноглосон үнээ шар зэрэг олон үхэр цатгалан цүдгэр гэдсээ дааж ядан залхуурсан мэт янцаглан хэвтэж хааяа нэг нүдээ анивалзана.

	Дөрвөн нүдтэй бүдүүн халтар нохой сүүлээ шарвагануулан гэдрэгээ харж хэвтэх зэргээр баярлан эрхлэх нь хэнд эрхэлж байгаа нь үл мэдэгдэнэ. Энэ хот айл саяхан энд буудалласан бололтой, эргэн тойрон эрүүл нялх ногоогоор хүрээлэгджээ.

	Аргамжаатай хоносон тарган бор морь хавийн ногоог идэж бараагүй учир шуналтай идээшлэн байв. Бас энд тэнд аргамжаатай, чөдөртэй морьд олон харагдана.

	Савандаа дундуурхан урсаж байгаа түргэн урсгалт гол мяралзан урсана. Хар шороот эрэг нь өндөр бөгөөд эвдэрч нурсан ба эмтэрч ойчмоор болсон зэрэг нь энэ голын олон зантайг гэрчилжээ.

	Гэнэт тэнгэрт зэллэн ниссэн нүүдлийн шувуу гангар гунгар дуугарсаар өнгөрөв. Эмэгтэй хүний тасалдсан хоолой, «Хээрийн галуу нисэж хүрэхгүй газраас хүний хүү эрдэм өвөртөлж ирнэ» гэж хэлэх сонсогдов.

	Энэ бүгдийг сонирхон үзсэн ба саяын шүлгийг хэлсэн хүн Гэрэл ажээ. Тэр хоёр гартаа хувин барьж, нисэн өнгөрч байгаа шувуудын хойноос удаан харж зогссоноо урт санаа алдав. Гэрт хүмүүсийн дүнгэр дүнгэр ярих чимээ сонсогдож байв.

	 

	* * *

	 

	Доной тулганы захад тамхиа татан суугаад гэрийн хойморт цаашаа хараад хичээл давтаж байгаа охин Удвалаа сэмхэн ажиглана.

	Удвал байгалийн хичээл гэсэн дэвтрийг туйлын хичээлтэй үзэж байв. Донойн их хүү Самдан хананд өлгөөтэй байсан хазаараа авахдаа ташуур унуулж тавьсан эмээлийг осолдон унагааж их чимээ гаргав.

	Эцэг нь зэвүүрхсэн нүдээр Самданыг харж гараа занган чимээ битгий гарга гэсэн дохио өгөөд, 

	— Морио авчир! Нар гарлаа гэж шивнэн хэлэхэд Самдан гэмшсэндээ Удвалыг нэг хараад эцэгтээ юу ч хэлэлгүй толгой дохиод аяархан гарч одов.

	— Охин минь явах болжээ гэж Доной дуугарахад, 

	— Гүйцлээ. Ааваа, гүйцлээ гэж Удвал хариулав.

	— Тэгээд хэр давтав даа, охин минь? гэж Доной Удвалын толгойг хайрлан илэхэд, 

	— Би л хувьдаа айхгүй байна. Ааваа! Өнөөдөр хамгийн сүүлчийн хичээл байгаль шалгуулна. Та надаас асуу даа. Юу л мэдэхийгээ асуу!

	Доной юу гэж асуухыгаа олохгүй тулгамдан асуу даа, асуу гэж охиноо элэглэж инээмсэглэнэ.

	— Ааваа та яагаад асуухгүй байна. Тэгвэл танаас би асууя! Тэнгэр яагаад дуугардаг юм бэ? Бороо яагаад ордог юм бэ? гэхэд, Доной охиноо өхөөрдөн:

	— Харин яагаад дуугардаг юм бэ гэж урдаас нь асууна.

	— Би ч хариулж чадна л даа. Танаас асууж байна шүү дээ.

	— Аав нь ямар чам шиг заалгасан биш дээ. Би бол луу дуугардаг л гэж дуулсан юм байна гэхэд Удвал учиргүй инээж, 

	— Тийм биш ааваа! Хоёр үүл хоорондоо харшилснаас дуугарч байгаа юм. Бороо бол манан болж дэгдсэн усны уур гэдрэгээ бууж байгаа нь тэр, мэдэв үү? Ааваа гэхэд Доной бурхан өөдөө нэг харснаа Удвалыг харж, 

	— За, за тийм болог! гэж хариулав.

	 

	* * *

	 

	Гэрийн зүүн талд Донойн ор, түүний толгой дээр утаа болсон гүнгэрваатай зурмал бурхан харагдана. Гэрийн баруун талд өргөн ор, түүний дээд талд байгаа авдар дээр эмхтэй хураасан ном дэвтэр, Ленин, Сталин, Сүхбаатар, Чойбалсан нарын шиллэсэн гуутай зургууд харагдана. Удвал:

	— Та ч үнэндээ бороо орох, тэнгэр дуугарахын учрыг мэддэггүй юм байна шүү дээ. За тэгвэл Сүхбаатар, Ленин хоёр хэдэн онд хаана уулзаж юу ярьсныг мэдэх үү? гэхэд Доной:

	— Харин түүнийг чинь сайн мэднэ шүү. Цагаагчин тахиа жил байхаа, юу ярьсныг нь бас мэднэ. За одоо яв охин минь, нар унины толгойд туслаа. Аягүй бол хожимдоно. Алив аав нь мордуулж өгье гээд хоёулаа гарч одов.

	 

	* * *

	 

	Самдан хэдийнээ морио эмээллэчихсэн байв. Удвалыг эмээл дээрээ суулгаж өөрөө сундлав.

	— Дүүгээ мэдэж яваарай! Чи заримдаа хэтэрхий давхидаг шүү. Орой наашаа буцаж чадахгүй тэндээ үлдэхээр бол дүүгээ нааш нь мордуулж өгөөрэй! гэж Доной хэлэхэд

	— За, за ааваа гээд Самдан морио давиран хөдлөв.

	 

	* * *

	 

	Эхийнхээ дэргэд эрхлэн наадаж байгаа хөөрхөн халзан хурга тонгочин тоглож харагдана.

	— Эгч ээ! Миний халзан хурга энд эхтэйгээ байна шүү. Дэндүү их сүү уучхаад цочирдох вий гэж Удвал хашхирав.

	— Тийм ээ. Эгч нь сая тавьж хөхүүлсэн юм. Зүгээр зүгээр гэж Гэрэлийн хариулах сонсогдоно.

	 

	* * *

	 

	Самдан Удвал хоёр сундлан тал дундуур явж байна. Удвал зүүсэн бичгийнхээ савыг урдаа авч сэгсэргэхгүй авч явахыг хичээн эмээлийн бүүргэн дээр тавьж, 

	— Ах аа жаалхан давхия л даа. Тэр мод хүртэл нэг ухасхийгээд авъя гэснээ нэгэн юмыг харж:

	— Үгүй энэ хүнийг хараач. Яасан их давхидаг хүн бэ, хэн бэ ахаа? 

	— Жамба л байна.

	— Үгүй, ах аа яагаад энэ Жамба гуайг хүн болгон даргаа, даргаа гэдэг юм бэ? Жамба гуай дарга биш биз дээ.

	— Тоглоомоор л тэгж байхгүй юу гэж Самдан уцаарласан янзтай хариулав.

	Бяцхан биетэй хүрэн морь унасан нэгэн хүн хар хурдаараа давхиж ирэв. Элбэг дээлээ хөөргөн бүсэлж зүүн ташаа руугаа том сумк1 унжуулаад хуучивтар саарал шляп малгайгаа өмсөөгүй зөвхөн шил рүүгээ унжуулсан нь салхинд дэрвэн хийснэ. Тэр ирмэгц

	— За нөхөр Самдаан! Сониноо ав. Маш чухал бөгөөд уншилгүй болохгүй сонинууд ирсэн байдаг шүү гэж хэлэх энэ хэдхэн үгээр Жамба өөрийнхөө байдлыг тодорхойлж чадах ажээ.

	Самданд саяын хэлсэн хэдхэн үг одоо сумкээ уудалж байгаа ихэмсэг юм шиг байдлаараа гайхуулах гэсэн нь дэмий болжээ.

	Самдан үл мэдэг инээмсэглээд:

	— Би одоо суман дээр очлоо. Манай аавд юм уу, гэрэлд өгчхөөрэй гэж хэлээд шууд явахад Жамбын жартгай нүдэнд инээмсэглэх байдал тодорч зүй нь өөрөө хүлээж авбал таарах юм даа гэсэн ч яах вэ. Би Гэрэлд (гэж удаан дуугүй байснаа) аваачиж өгье гэж хөгжилтэй хэлэв. Тэгээд морио эргүүлэх гэтэл морь нь Самданы моринд хоргодож түүний хойноос явах гээд огт эргэж өгөхгүй зовооно.

	— Ийм адасга шүү. Хай хай гэж хашхирч зодож ташуурдан арай ядан салж явав.

	 

	* * *

	 

	Гэрэл үнээгээ сааж байна. Хазгайвтар тоссон агар хувинд цутган орж байгаа сүү улам улам дүүрсэн харагдана.

	 

	* * *

	 

	Жамба, Донойн шон дээр ирээд ийш тийш сэрэмжтэй харж мориноос буув. Түүний нүдэнд Гэрэл хүүхэн харагдахад тааламжтай инээмсэглэн сэмхэн гэтсээр нэлээд ойрхон ирээд дахин зогсож амтархан харж байгаа Жамбын сэтгэлд ямар нэгэн инээдэмтэй алиа зан гаргая гэж бодсон мэт ажээ. Гэтэл Жамбын энэ байдлыг муухай харан архирч байгаа дөрвөн нүдтэй бүдүүн халтар нохой өөрчлөв. Энэ нохой Жамбыг өчүүхэн хөдөлбөл дайран ороход бэлхэн байгаа шиг санагдана. Жамба яахаа олж ядан байсаар сандарсандаа дэмий л газар шүүрч тэмтрэхэд чулуу олдсонгүй, харин нохой ухасхийв. Ум хумгүй гүйсэн Жамба хонины хашаан дээгүүр харайх гэсэн нь амжилгүй өндөр тул авиран гарч цааш гулган буухдаа хашааны шон модонд бүс нь ороолдож дүүжлэгдэв.

	 

	* * *

	 

	— Хойлоог, хойлог! гэж дуудах Гэрэлийн дуу сонгогдож нохойгоо зандран хөөхөд Гэрэлийн нүдэнд хашаанд дүүжлэгдэн сарваганан байгаа Жамбын хоёр хөл үзэгдэнэ.

	— Үгүй! Энэ чинь юу вэ? гэж гайхсан Гэрэл Жамбын дэргэд ирэхэд, 

	— Сайн байна уу? Танай хашаа ч сүрхий хашаа байна даа. Бүснээс чагтлагдаад золиг оргиж байна гэж юу ч болоогүй юм шиг тайвнаар Жамба хариулав.

	— Золиг оргиж байна гэнэ шүү, нохой хорь гэж хэлэхгүй, яасан юм бэ. Мэдээ чимээгүй ингэж ирээд уруулж орхивол яана гэж Гэрэл түүнийг шонгоос салгаж өгөв.

	— Үгүй, танай нохой над яагаад дасдаггүй юм бэ. Нөхөр Самданы захиалсан сонин бичгүүдийг өгөх гэж ирсэн юм гэж сумкээ уудалж сонин сэтгүүлүүдийг өгөхөд Гэрэл захидал байна уу? гэв.

	— Байна. Утас ч байна гэж Жамба олон захидлуудыг гаргана. Түүний дотроос ганцхан утас байв.

	— Надад байна уу?

	— Танд, танд одоо хэр даанч алга (гэж намжирдаж) энэ Мажиг гуайнд очих утас юм. Миний авч яваа эдгээр олон сонин захидал бичгүүд цөм маш яаралтай бөгөөд онц чухал бичгүүд улсын чухал харилцаа, энэхүү бичиг захидлууд ганцхан Жамба хөвүүний гараар дамжина гэж олон захидал, сонин бичиг сэлтийг гайхуулан гаргаж үзүүлэхдээ нэгэн зургийг газар унагав. Гэрэл түүнийг үзэж аль муу золиг чи хулгайлж авсан юм уу гэхэд Жамба зургийг шүүрэн авч, 

	— Би хулгайлж аваагүй дурсгал болгож авсан юм. Энд (гэж зургийн ар талыг үзэж) хайрт чамд дурсгал болгон буруулъя гэж бичсэн байна шүү дээ.

	— Ямар чамд бичсэн юм уу?

	— Тэгээд хэнд зориулж бичсэн юм бэ?

	— Чамд хамаагүй, аль тэр зургийг

	— Чи энэ зургаа миний зүрхтэй хамт сугалж аваарай. Би чамд яасан ч энэ зургийг чинь өгөхгүй. Гэрэл минь, Гэрэл минь (гэж ямар нэгэн ший жүжигт тоглож байгаа мэт) Чи намайг бодооч (гэж Гэрэлийн өмнө сөхрөн сууж) Чи миний амьдралын ганцхан гэгээн нар шүү. Би чамгүйгээр энэ ертөнцөд хэрхэвч амьдарч чадахгүй. Чи чухам Гэрэл гэдэг нэрээрээ хайраараа намайг гийгүүлэн соёрх гэж учир нажиргүй олон үг ярихад Гэрэл зэвүүцэн харж байснаа, 

	— Харин галзуу хүний үг шиг гээд явав.

	 

	* * *

	 

	— Үнэхээр би галзуурах шахаж байна. Хүүе Гэрэл ээ! Нохойгоо хорьж байгаарай гэхэд Гэрэл түүний үгийг дуулаагүй мэт гэртээ оров.

	Жамбын нүдэнд бүдүүн халтар нохой үзэгдэнэ. Гайхаш тасран дороо хэсэг суув. Тэгээд гөлөөг, гөлөг! Үгүй биш хойлог, хойлог! гэж аяархан дуудаж шон руу явав. Жамба сэмхэн нэг алхаад нэг эргэж харан шонд нэлээд ойртоод дахин эргэж харахад Гэрэл нохойгоо барьж бушуухан яваач гэсэн янзтай харж байв.

	— Ингээд ямар ч үр дүнгүй буцах гэж үү? гэж Жамба Гэрэлээс асууна. 

	— Таны энэ бодол хэзээ ч үр дүнтэй болохгүй гэж Гэрэл хариулахад Жамба Гэрэлд уурласан уураа мориндоо гаргаж жолоо цулбуураа угз татан тайлж мордов. Гэтэл морь нь шонд хоргодож огт явахгүй байхад Донойн бүдүүн халтар нохой давхин ирж энд тэндээс нь ноцохыг шахна. Жамба улам уурлаж морио хайр найргүй ташуурдсаар аран ядан хөдлөв.

	Мажиг сүрэг хониноос нэгэн тарган иргийг шүүрэн авч дүүрээд давхив. Морь нь хэдий сайн давхивч улам улам давиран ихэд яарсан шинжтэй харагдана.

	 

	* * *

	 

	Араг дүүрэн аргал түүгээд дэргэд нь Должин амран сууж байв. Гэнэт түүний чихэнд морин төвөргөөн сонсогдоход ажиглаж харвал Мажиг хонь дүүрээд давхиж ирэв. Мажиг ирээд туйлын хөгжилтэйгөөр хэлэх үгээ олж ядан:

	— Үгүй хө эхнээр! Чи юу болсныг мэдэж байна уу? гэхэд, 

	— Үгүй, зүгээр чи л галзуурсан юм шиг харагдана. Зөв тааж байна уу? Үгүй юу? Бүү мэд! гэж Должин гайхан хэлтэл, 

	— Ийм тэнэг шүү. Чи ер нь юу болсныг тааж мэдэхгүй байна уу даа гэж Мажиг баярласнаа улам ил болгон хэлэхэд, 

	— Юу болоо вэ? Хүү минь ирээ юу? гэж Должин хашхирав.

	— За тийм. Аль чи түргэл! Наад аргалаа эндээ орхи! Би сүүлд авъя гээд давхин одов. Түүний хойноос харахад морь нь хэдий сайн давхивч бас л ташуурдан давиран салбаганаж яваа нь инээдэмтэй харагдана.

	 

	* * *

	 

	Эхийгээ угтан гүйж яваа Төмөр, хүүгээ удаан хоног санаж мөрөөдсөн Должин хоёр бие биесээ нэлээд хол газраас танив. Тэгээд тэр хоёр хоёулаа гүйв. Должин, тээр болж байгаа арагтай аргалаа хаяад гүйв.

	 

	* * *

	 

	Эх хүү хоёр сая уулзаж нүүр царайгаа ч харалгүй шууд тэврэлдэн авав. Должин хүүгийнхээ хоёр хацрыг ээлжлэн олон үнсэж:

	— Ээ хүү минь ингээд ирэх гэж гэдэг үгийг давтан хэлсээр сая Төмөрийн царайг ажиглан (удаан дуугүй байснаа)

	— Нэг л мантайсан цагаан амьтан болчхож гэв. Үдийн халуун нар шарж байв. Мажиг гаднаа, гэрийн сүүдэрт том цагаан эсгий дэвсээд хүүтэйгээ ярьж сууна. Айл хөршийн хүмүүс олон цугларчээ.

	— Үгүй, хүүхээ! Москвад чинь одоо 30, 40 давхар байшин барьж эхэлсэн гэнэ үү? Тэр жил намайг фронтод бэлэг хүргэхээр явж байхад тийм юм байгаагүй юм сан гэж Мажиг асуув.

	— Тийм ээ. Одоо барьж эхэлж байгаа.

	— Тэр чинь манай энэ хойд Хайрхан уулаас багагүй юм болмоор бодогддог юм гэж цаст уулыг заалаа.

	— Арай ч үүн шиг нь юу юм бэ? Ер нь их том барилга шүү гэж Төмөрийг хариулахад, 

	— Өвгөн Дандар толгойгоо хаялан гайхаж байснаа, 

	— Төмөр өө! Хүүхээ! Чи Сталиныг үзэв үү? гэхэд

	— Баяр дээр, холоос барааг нь харсан.

	— Намайг харахад үгүй, харахад гэнэ шүү патиарыг 2 нь харахад тун их монгол царайтай хүн байдаг юм.

	— Нээрээ надад ч тэгж санагддаг юм. Зөвлөлт Грузин Улс гэж яг манайхан шиг их уул нуруу болсон нутагтай улс байдаг юм. Тэнд төрсөн хүн л дээ гэж Төмөр хариулахад, 

	Дандар толгойгоо дохиж:

	— Ээ тийм үү? Мэдлээ мэдлээ гэв. Мажиг бас л үгүй хүүхээ! Намайг тэр жил очиход дайнтай байсан болоод Москвагийн гудамжнууд шөнө гэрэл асдаггүй байсан юм. Хэрэв асах юм бол өдөр шиг болдог юм гэдэг одоо тийм үү?

	— Яг л тийм гэж Төмөр хэлэхэд Дандар бас л толгойгоо ганхуулан гайхаж байснаа, 

	— Үгүй хүүхээ! Төмөр өө! Чамайг одоо нааш нь юу гэж ирүүлж байгаа юм бэ?

	— Яах вэ. Сургуулиа төгссөн хүн орон нутаг, аав ээждээ очиж, уулз, амар гэж хоёр сарын чөлөө олгосон юм гэхэд Дандар толгойгоо дохиж, 

	— Ээ за за мэдлээ гэв.

	Мажиг:

	— Бас л үгүй, хүүхээ? Галт тэргээр явах бас сайхан шүү гэхэд, 

	— Яриа юу байх вэ. Бие огт зовохгүй зүгээр л гэр орондоо сууж байгаа юм шиг явна шүү дээ гэхэд Дандар мөн л толгойгоо ганхуулж гайхаж байснаа, 

	— Үгүй, хүүхээ! Төмөр өө! Чи одоо тийм их сургууль хийчхээд хоёр сар юу ч хийхгүй амрах гэж үү? гэхэд

	— Энд би юу хийх вэ дээ. Гэсэн ч дэмий сууж байхгүй дээ. Малаа маллана. Тэгээд бас өөр хийж чадах ажил байвал хийнэ дээ.

	Дандар толгойгоо дохиж:

	— За за мэдлээ гэв.

	Олны дундуур Жамба чихэлдэн ирж Төмөртэй гар барьж ямар үгээр магтахаа олж ядан, 

	— Мөн ч мундаг аа даа гээд Төмөрийн мөрийг алгадаж: — Аа тийм, Мажиг гуайд ирсэн утас гэж сумкээ уудалж утсыг гарган өгөхөд Мажиг үзэж, 

	— А харла гэж наашаа гарлаа гэж Улаанбаатараас цохисон утас л байна гэж Төмөрт хэлэхэд бүгдээрээ инээлдэв.

	Жамба гар өргөн чимээгүй гэсэн дохио өгөөд ихэмсгээр өгүүлэх нь:

	— Та нар намайг шоолж инээх ч юм алгаа. Энэ утас чинь аймаг хүртэл цахилгаанаар ирээд аймгаас нааш ердийн хөсгөөр ирдэг юм. Үүнийг мэддэг бол та нар намайг харж инээхгүй сэн гэв.

	 

	* * *

	 

	Гавалмаа давхиж ирээд олны дундаас Төмөрийг харж баярласан мэт аман дотроо:

	— Хүүе яадаг билээ. Төмөр ирлээ гэж хэлээд тэр чигээрээ давхин одов. 

	 

	* * *

	 

	Хаяаг нь эргэн тойрон шуусан гэр дотроо маш гэрэлтэй ажээ. Гэрэл «Болд хэрхэн хатаагдсан нь» гэдэг номыг эхний хуудаснаас нь эхлүүлэн эргүүлэв. Эхний сул хуудсан дээр «Гэрэл чамд дурсгал болгов Төмөр» гэсэн бичиг харагдана.

	Тэгээд Гэрэл, Тоня хүүхэн Павка хоёрын анхдугаар уулзалтын хэсгийг уншиж эхлэв. Гэтэл, 

	— Хүүе яадаг билээ гэж хашхирах Гавалмаагийн дуу сонсогдоход Гэрэл гүйн гарч, 

	— Яав. Юу болов гэхэд, 

	— Төмөр иржээ. Төмөр иржээ гэж баярлан өгүүлээд мориноосоо буув.

	— Үгүй ер гэж Гэрэлийн дуу улам сул болсноо

	— Тэгээд юу гэж байна. Намайг асууж байна уу?

	— Би өөрөө ч уулзаж чадаагүй. Зүгээр л чамд бушуухан хэлье гээд наашаа тэр чигээрээ давхилаа. Нэг л их цагаан. Чухам түүхий сүүний бяслаг шиг мантайсан амьтан болчихжээ.

	Гэрэл баярласандаа бачимдан

	— За байз. Одоо яах вэ. Хоёулаа тийшээ очих уу? Үгүй үгүй больё гэж сандран байснаа сая ухаан орсон мэт, 

	— Чи давхиж очоод юу юу гэж ярьж байна вэ? Мэдээд ир! Бас намайг асуух нь уу, үгүй юү, мэдэв үү? гэхэд

	— Нээрэн тэгье. Би ч гэсэн Мажиг гуайн хотод доголсон морь эмнэх учиртай байснаа мартчихаад наашаа иржээ. За яваад байя гээд мориндоо мордож давхин төдхөн далд оров.

	 

	* * *

	 

	Хээр адууны дэргэд Доной, Дандар хоёр тамхи татан сууцгаана. Дандар ярих нь, 

	— Мажигийн хүү Москвагаас ирж дээ. Гэртээ хоёр сар амрах юм гэнэ.

	— Аа тийм үү? Тэгвэл Мажиг ч харин нэг хамхуул шиг хийсэж алдаж байна уу даа?

	— Яриагүй, зүгээр л хүүгийнхээ ам хамарт орчих гээд л хүнтэй ч үг яриулахгүй, угаасаа жаалхан хөөрүүг хэлэх үү, хий, хий гэж инээнэ.

	 

	* * *

	 

	Гэрэл гэртээ сайхан хувцсаа өмсөж бие байдлаа засчихсан сууж байв. Улам ойртон сонсогдож байгаа морин төвөргөөнийг чагнаад хэн ирэв гэсэн шиг гарах гэтэл урдаас нь Доной орж ирэв.

	Эцэг нь Гэрэлийн энэ тогтворгүй байдлыг сэтгэлдээ тааварлажээ. Цай уун, тамхи татан удаан дуугүй сууснаа, 

	— Төмөр ч дээ, манайд таарах хүргэн биш. Одоо ингээд л мөд хотдоо буцаад явчихна. Чи ямар дагаад явах биш гэж Гэрэлийн зүг харалгүй хэлэв.

	— Тэгээд та юу гэж гэж эрсхэн асуусан Гэрэлийн асуулт Донойг сочоов. Ууртайгаар Гэрэлийг харж, 

	— Чи хө гэр орон, мал хөрөнгөндөө л эзэн байх хэрэгтэй дээ гэв.

	— Үгүй, аав аа! Энэ дээр харин та бид хоёрын яриа таарахгүй нь байна шүү гэж Гэрэл хөдөлсөн сэтгэлээ далдалж чадахгүй хэлсэн үг нь Донойн уурыг бүр хүргэжээ.

	— Аа даа! Тэр чинь чамайг тооно ч уу? үгүй ч үү? Чи хэн бэ? Тэр хэн бэ? Тэр чинь эрдэмтэй, чадалтай хүн болсон гэдэг. Чи дэргэд нь нарны мандлын дэргэд байгаа гуулин таваг шиг харагдана байх даа. Гэтэл Удвал туйлын баяртайгаар орж ирээд

	— Аав аа, эгч ээ! Бүх хичээлдээ онц гарлаа. Ирэх намар аймгийн дунд сургуульд суралцана гэж хэлснээ аав, эгч хоёрынхоо тавгүй байдлыг сая мэдэж, 

	— Үгүй, та хоёр яагаа вэ? Юунд ингэж уурласан юм шиг байгаа вэ гэхэд, 

	— Зүгээр зүгээр охин минь аав нь уурлаагүй. Та нар мөд бүгдээрээ гэр орноо хаяад явчихна. Тэгээд аав нь ганцаараа энэ муу овоохойдоо үлдэнэ гэж хэлээд сэтгэл тавгүй байдлаар харж байв.

	— Ааваа юундаа ингэж уурлаа вэ? гэж гайхсан нүдээр Гэрэлийг харахад, Гэрэл юу ч хэлэхгүй, бодолд дарагдсан мэт уруу харан сууж байв.

	 

	* * *

	 

	Жамба, Төмөр хоёр морьтой зэрэгцэн явна. Тэдний замд голын дагуу ургасан, сая бүрэн навчилж байгаа том том улиаснууд дайралдана.

	— Үгүй, бас чи ингээд ирдэг мөн ч марзан юм байна даа. Манай энд гэдэг чинь... гэж Жамба хөхиүнээр ярьж явахад тэдний хажуугаар хар хурдаараа довтлон давхисан Гавалмаа өнгөрөв.

	Жамба яриагаа үргэлжлүүлэх нь, 

	— Хүүхнүүд гэдэг өсөөд л марзан марзан. Чи энэ Гавалмааг харахгүй юу гэнэ.

	— Энэ Гавалмаа гэж үү. Үгүй мөн том болжээ.

	— Том бололгүй яах вэ. За чи тэгээд эхнэр авсан биз дээ?

	— Үгүй харин чи гэрлэсэн биз дээ?

	— Завдан байгаа, марзаан марзан. Эхнэр авна гэдэг чинь тийм амар юм биш байна шүү дээ. Ялангуяа одоо цагт гэр бүлийн талаар батжилтай байх явдал шаардагдаж байгаа цагт нарийн шинжилгээний кампани явуулах хэрэгтэй юм. Тэгсээр тэгсээр энэ нэг согоо шиг хүүхнийг сонголоо. Май чи үз гэж ардаа Гэрэлийн дурсгалын бичигтэй өнөөх зургийг үзүүлж, 

	— Донойн Гэрэл шүү дээ. Чи танина, марзаан марзан гэж инээнэ. Төмөр ар дахь бичгийг уншаад царай нь эвгүй болов.

	Тэгээд морио зогсоон

	— Аа тийм бий гэж сулхан дуу гарав.

	— Үгүй, чи яагаа вэ?

	— За би ийшээ явахыг байлаа гээд мориныхоо амыг эргүүлнэ.

	 

	* * *

	 

	Удвал халзан хурга тэврээд, 

	— Эгч ээ! Миний энэ халзан хургыг хараач, өвс иддэг болох нь байна шүү. Ийм хөөрхөн амьтан байдаг юм уу гэж өхөөрдөн тэвэрсээр хөгнө томж байгаа Гэрэлийн дэргэд ирлээ. Гэрэл, 

	— За чи нялх мал сая үзэж байгаа юу гэж уцаарлана.

	— Ирлээ. Гэрэл ээ? Ирлээ гэж гэрийн цаанаас сонсогдох дуу Гавалмаа ажээ.

	— Ирлээ, энүүхэнд явна гэж Гэрэлийн дэргэд Гавалмаа ирлээ.

	— Хэн бэ? эгч ээ! Хэн ирлээ гэж Удвал асуухад Гэрэлийн баярласан царай Удвалд хариу өгсөнгүй.

	 

	* * *

	 

	Үдэш бүрэнхий болжээ. Тогоо дүүрэн сүү буцлан байна.

	Гэрэл сүүг самрангуут:

	— Удвал аа! Нохой хуцдаг юу вэ? Хэн ирэв. Гараад хар гэнэ. Удвалын явсны дараа сүүгээ самрахыг зогсоож чимээ чагнана. Удвал:

	— Хэн ч биш ээ гээд орж ирэв.

	 

	* * *

	 

	Хэдийнээ шөнө болжээ. Гэрийн дотор нэлээд урт лаа бариастай гэрэл сүүмэлзэнэ. Удвал, Доной нар унтчихсан байв. Гэрэл гартаа ном барьсан авч, түүнээ уншихгүй өөр юм бодон байгаа нь ил байна.

	Алсаас морин төвөргөөн пижигнэх чимээ гарна. Гэрэл түүнийг чагнаж улам ойртон сонсогдоход өвөр дээрх номоо унагаан босов. Гэтэл тэр чимээ улам холдсоор замхарна.

	 

	* * *

	 

	Лаа бараг дуусах шахжээ. Гэрэлийн нүдэнд нулимс дүүрэн харагдана.

	— Нарны мандлын дэргэдэх гуулин таваг шиг харагдана байх даа гэж Гэрэл шивнэн хэлээд номоо дэрлэн уйлав.

	 


Гурав

	 

	Байшингийн хананд өлгөөтэй газрын зураг тодхон харагдана. Нэгэн сумын дэвсгэр нутгийн өргөн масштабаар зурсан учир уул ус нь маш тодорхой ажээ. Уулархаг нурууг заасан олон давхар урт зурааснууд дээр нэгэн хүний хуруу ийш тийш нь заан байсаар Бэрхт гэсэн үсэгтэй газар онцлон заав. Чухам хэн газрын зураг дээр ингэж байгаа нь үзэгчдэд хараахан үл үзэгдэнэ.

	Бэрхт гэсэн тэр үсэг том болсоор Бэрхт даваа тодров. Өөдөө харахад малгай унамаар өндөр эгц газраар нарийхан морин зам дээшилсээр даваан дээр гарахад төвд, монголоор бичсэн маанийн үсэгтэй хавтгай чулууд, мөн чулуун дээр сийлсэн бурхны хөрөг сэлттэй том овоо байв.

	Түүнээс цаашлахад том том сүрлэг мод ургасан доороо нуранги асга, том том хад овоорон шавсан, газраар зам үргэлжилсэн нь морьтой хоёр хүн зөрөхийн аргагүй бөгөөд цаашлах тутам зам, улам нарийсаж халтирам хад дундуур огцом эргэх зэргээр сүртэй болно.

	Энэ хэсэг газрыг өнгөрөхтэй зэрэг урт гоолиг залуу модоор бүрхсэн сайхан ой болж түүний дундуур зам улам өргөн дардан болжээ. Замаас холгүй эвтэйхэн хураасан барилгын гуалингууд байна. Олон жилийн өмнө бэлтгэсэн бололтой дорд тал нь хөвд ногоонд дарагдан мууджээ.

	Энэ давааны үргэлжлэл болох өндөр оргил нь одоо болтол цастай хэвээр байна.

	Үүгээр зун хур бороо ихтэй буюу өвөл цастай цагт хэрхэвч нэвтрэх аргагүй ажээ. Бэрхт давааны хамгийн хэцүү газар, зуны халтиргаатай үе, шавар усанд боогдон буцаж байгаа хүн, өвлийн бударсан цасан дундуур нэвтрэх гэж туршаад чадалгүй буцаж байгаа хүн ээлжлэн харагдсанаа сайхан засмал зам болж түүгээр янз бүрийн юм ачсан машинууд довтолно. Зарим машин дээр өвсний машин, барилгын урт гуалин ачсан нь илхэн харагдана. Түрүүн Төмөрийн санаанд үзэгдэж байсан зүйл яг тэр чигээрээ давтан гарна.

	 

	* * *

	 

	Дахин ханын зураг харагдаж, суурин газрыг тэмдэглэсэн хоёр цэгийн хооронд эгцхэн зураас татаад 45 км гэж тавьснаа урт нурууг тэмдэглэсэн газраар тойруулан зураад 295 км гэж удаан залхуурсан мэт бичив.

	 

	* * *

	 

	Хүлээж ядсан байдалтай Дандар өвгөн зогсож байна. Насанбат түүнийг анхаарсангүй ажээ. Тэгээд Дандар тэсэлгүй хоолойгоо засав. Насанбат ханын зураг дээрээс сая эргэхэд, 

	— Сайн байна уу? Намын үүрийн дарга аа гэж ажилд нь саад болсондоо буруугаа хүлээсэн мэт бяцхан бөхийн мэндлээд би нэг үг асууя! гэж ирлээ гэж хоолойгоо засна.

	— Юу вэ? Дандар гуай гэж Насанбат ширээндээ суув.

	Түүний залуухан царайд төлөв байдал илэрхий, ухаантай хоёр нүдээрээ жартайтал инээмсэглэж Дандарыг харахад, 

	— Миний отгон хүү 11 настай юм. Сая сумын бага сургуулийг онц сайн төгсөж гэнэ. Тэгээд одоо аймгийн дунд сургуульд сурах боллоо. Ийм бага хүүхдийг чинь яаж ганцаарыг нь тийш нь явуулах вэ?

	— Тэгээд та юу гэж?

	— Юу ч гэх вэ дээ. Манайханд үүн шиг ийм эрдэмтэй авьяастай хүн ганц ч төрж байгаагүй юм. Манай өвөг эцэг, би бүгдээрээ юу ч мэдэхгүй юмнууд. Тэгээд энэ хүүхэд маань ашгүй овоо юм сурч байгаад нь хамгийн дээд сургуулийг хүртэл явуулах сан гэж бодсон юм. (Удаан дуугүй байснаа) Болдог сон бол суман дээрээ дунд сургуультай болбол мөн ч сайхан аа даа.

	— Яриа юу байх вэ дээ. Ганцхан манай биш Бэрхтээр халхлагдсан нэлээд суманд цөмд нь л хэрэгтэй юм.

	— Тэгвэл мөн сайхан байна. Арван нэгэн настай юм чинь аймаг дээр биднээс хол ганцаараа бүхэл өвөлдөө байж чадахгүй дээ. Хамгийн бага нь юм гээд эрхлүүлж өсгөснийг хэлэх үү. Биднийг санаж үхэх байгаа даа... Ирж очоод байя гэхээр энэ Бэрхт даваагаар өвөл ямар явж болох биш дээ.

	— Та тэгээд хүүгээ сургуульд явуулахаа больё гэж хэлэх гээд байгаа юм уу?

	— Тэгж ч хэлэхэд бас хэцүү байна. Хүү минь өөрөө бол заавал явна гэж хөөрөөд байгаа шүү.

	— Айхавтар хүү байна даа. Таны хүү чинь аль вэ?

	— Энд л олон хүүхэдтэй эрхэлж байсан юм сан гээд цонх руу эргэх гэтэл

	— Аав аа, би энд байна гээд хаалганы хавтасны араас бяцхан хүүхэд гарч ирэв. Бас түүний хойноос хоёр гурван хүүхэд дагалджээ. Дандарын хүүг харахад бусдаасаа онц жижигхэн хүүхэд байв.

	— Үгүй ямар өөдөс шиг эр вэ, чи гэж өхөөрдөн гар дээрээ өргөж

	— Яах вэ яах вэ, даавуунд арвин, дааганд хөнгөн, нэр чинь хэн гэдэг вэ? гэж Насанбат асуухад, 

	— Миний нэр Өөдөс гэдэг ээ гэж цовоо дуугаар Дандарын хүү хариулахад Насанбат санамсаргүй хочилж хэлсэн үг нь түүний нэр болоход Өөдөс өө гэж учиргүй инээж чухалчилсан байдлаар Дандарт хэлэх нь:

	— Нээрэн яасан ч жаалхан амьтан бэ дээ. Бэрхт даваа л хэцүү байна даа. Түүнээс биш очоод байхад юмгүй ойрхон газар шүү дээ гэхэд, 

	— Сайндаа бүтэн хагасхан өртөө юм чинь дээ гэж үгээ тасалж хэсэг чимээгүй болсноо, 

	— Үгүй, намын үүрийн дарга аа! Бэрхт даваагаар зам засчихад бэрх үү?

	— Та тэгж боддог уу? гэж туйлын сонирхсон Насанбат асуув.

	— Боддог ч юу байх вэ дээ. Улаанбаатар хотын замууд бас сайхан шүү. Бэрхт давааг засахад нэг их урт зам орохгүй шүү.

	— Тийм ээ гэж Насанбат уйтгартай мэт болж түүнийг засчихвал манай суман дээр машин ирдэг болно. Тэгээд бас гэж Насанбат үгээ тасалж бодлого болов. Дандар бас толгойгоо сэгсрэн дуугүй зогсоно. Тэгж хоёулаа нэг юмыг хувь хувьдаа бодон зогсоцгоов. Насанбатын тасалгаанд өөр олон хүүхэд орж ирээд

	— Намын үүрийн дарга аа, Насанбат гуай! Насанбат ахаа? гэж шуугина.

	Бас ам амандаа таныг ирнэ үү гэж урьж байна. Одоо хурал эхлэх болж гэнэ. Аав ээжүүд бүгдээрээ ирчихсэн гэх зэрэг ам амандаа нэг нэг үг ярьцгаан Насанбат, Дандар хоёрын бодлыг таслав.

	— За за хүүхдүүдээ одоо очлоо. Зөвхөн та нар битгий ингэж шуугигтун гэж Насанбат малгайгаа өмсөв. Хүүхдүүд бас ярих нь

	— Сая манай сургуулийн түүгээр танихгүй хүн яваад л таныг асууж л байна билээ. Арай аймгийн дарга биш байгаа даа гэхэд Насанбат гайхаж, 

	— Яаж байна гэж асуухад хүүхдүүд зарим нь

	— Их л мундаг хүн шиг билээ. Зарим нь дарга л баймаар хүн билээ гэцгээнэ.

	— За явъя гээд Насанбат гарах гэтэл хаалга нь үл онгойно. Хүчлэн хэд түлхэв. Бяцхан онгойгоод дийлэгдэхгүй байв.

	— Үгүй энэ чинь яачихаа вэ гээд дахин дахин түлхэхэд бас л хэвээрээ байв. Хүүхдүүд бие биесийн нүүрийг гайхан харцгаана. Насанбат цонхоо нээж гарав. Хүүхдүүд хаалгыг түлхсээр байв.

	 

	* * *

	 

	Төмөр хаалгыг нуруугаараа даран зогсжээ. Цаанаас нь тасралтгүй түлхэх бөгөөд заримдаа нэлээд хүчлэн түлхэхэд Төмөр инээмсэглэн улам сайн дарахыг оролдоно. Гэтэл дэргэд нь Насанбат ирснийг мэдсэнгүй түлхсээр байв. Насанбат Төмөрийг таниад яахыгаа олж ядсан мэт зог туссанаа инээдээ барьж ядан

	— За чи чинь ямар эрдмээ надад үзүүлж байгаа нь энэ вэ гэхэд Төмөр, 

	— Хүүе Насанбат аа! Монди минь сайн байна уу? гэж тэврэлдэн мөр мөрөн дээрээ алгадалцана. Хүүхдүүд гарч ирээд зарим нь хүүе яадаг билээ, зодолдож байна. Зарим нь үгүй хаанаас тэврэлдэж байна. Зарим нь үгүй барилдах гэж байгаа юм.

	 

	* * *

	 

	Улаан булангаас инээсэн баярласан царайтай олон хүн цувран гарч байна. Хүүхэд эцэг, эхүүд сургуулиас шагнагдсан бэлэг, төгссөн үнэмлэх сэлтийг гартаа барьцгаан явна. Эдний дотор Дандар, Өөдөс, Удвал, Самдан нар харагдана. Бас Төмөр Насанбат хоёр гарч ирэв.

	— Одоо хүүхдүүд концерт тоглох юм уу? гэж Төмөр асуухад, 

	— Тийм ээ хэдэн минутын дараа тоглоно. За миний өрөөнд оръё. Сониноо яриад байна даа гээд хоёулаа явав.

	Тэдний замд уяатай, тушаатай морьд бөөгнөрөн, ярилцаж байгаа хүмүүс тохиолдоно. Өнөөдөр сумын төв хүн олонтой, хөл үймээн ихтэй байгаа ажээ.

	 

	* * *

	 

	Төмөр, Насанбат хоёр яриагаа төгсгөж байна.

	— Чи тэгээд хоёр сарынхаа амралтыг эдлэхгүй буцах гэж үү гэж Насанбат асуув. Төмөр мөрөө хавчисхийн хариулах нь

	— Би энд удаад ч юу хийх юм билээ дээ. Улаанбаатарт тийм их барилга босож ажил нижигнэж байхад миний амрах ч эвгүй юм биш үү?

	— Тэгээд чи миний төлөвлөгөөг хэрэгсэхгүй гэж үү?

	— Бэрхт давааг засахад нэг их урт зам ороогүй шүү дээ. Чи хар! гэж ханан дахь зураг руугаа эргэж энүүхний хооронд шүү дээ.

	— Тийм нь ч тийм ээ. Би бас замдаа бодож явсан л даа. Гэсэн ч хэн үүний чинь барих юм бэ? Наадах чинь зураг дээр энүүхэн гэхээс, газар дээрээ хамаагүй их ажил шүү.

	— Хэн гэнэ шүү. Чи би тэгээд эд нар гэж цонхоор заахад барилдан ноцолдож байгаа залуучууд, хүүхдүүд шавааралдан сууцгаасан эцэг, эхүүд зэрэг олон хүн харагдана.

	 

	* * *

	 

	Ихэд сонирхон хамаг анхаарал нь тайз дээр тоглож байгаа концертод явчихсан хүмүүс зарим нь амаа дэмий ангайн, зарим нь инээмсэглэн, зарим нь нулимсаа арчин сууцгаана. Тэдний дотор Насанбат Төмөр хоёр харагдана. Бүсгүй хүүхдийн цахилсан сайхан хоолон ардын уянгат дууг дуулж сонсогдоно.

	Үзэгчид нижигнэтэл алга ташна.

	Төмөр, Насанбат руу тонгойж

	— Гэрэлийн дүү шүү дээ. Адилхан шүү гэж шивнэв.

	Насанбат сонирхсондоо Төмөрийн хэлснийг ойлгосонгүй алгаа ширүүн ташсан хэвээр байв. Үзэгчид дахин дахин алга ташсаар. Удвалаар дахин нэг дуу дуулуулав. Удвал дуулахдаа дууныхаа утга агуулгад тохирсон хөөрхөн хөдөлгөөнтэй дуулах ажээ. Үзэгчид улам сонирхон байв.

	 

	* * *

	 

	Концерт дээр Жамба орж ирэв.

	Нүдээ их бага болгон хэнийг дуудаж байгааг үл мэдэгдэх дохиогоор нэгэн хүнийг дуудан зарим нь намайг уу? гэсэн дохио өгөхөд биш ээ, биш гэж амандаа шивнэж цаашаа заасаар Насанбат руу очив. Насанбат, Жамбыг хараад шууд дэргэдээ дуудаж:

	— Юу болоо вэ? гэхэд Жамба чихэнд нь шивнэв. Насанбатын царай эрс эвгүй болж

	— Юу? Хэн хэлж байгаа юм бэ? гэж асуухад Жамба

	— Би өөрөө тэднийхээс ирлээ. Намайг танд хэлээрэй гэсэн юм гэв. Тэнгэр бүрхэж салхи хөдөлж байв. Үе үе үлээх ширүүн салхинд сая навчлан гүйцэж байгаа улиаснуудын навч шуугин сэрчигнэн, гол өгсөн давхиж яваа хоёр хүний хормойг хийсгэж салхи сөрсөн жир яриа нь бие биедээ бараг үл сонсогдоно.

	— Тэгээд Гавалмаа хаана байна? гэж Насанбат асуухад

	— Энэ өвчний тэмдэг бас Нацагийн, Гэндэнгийнхний хотонд мэдэгдсэн гэнэ. Гавалмаа тэнд бий гэж Жамба хариулав.

	 

	* * *

	 

	Донойн гадна Насанбат, Гавалмаа, Гэрэл, Доной нар байв. Үүгээр ширүүн бороо тун сая өнгөрчээ. Бүгдээрээ нэвт цохиулсан нойтон хувцастай байна. Удвал нүдэндээ нулимс гүйлгэнүүлэн, 

	— Эгч ээ! Миний халзан хурга бас үхэх нь. Эх нь түрүүн үхчихсэн шүү дээ. Энэ өвчтэй амьтныг авраач гэж уйлна.

	— Та чинь тэгээд харсаар байгаад бүгдийг нь үхүүлэх хүн үү гэж Насанбат ууртай асуув. Гавалмаа гайхаш тасарсан байдалтай, 

	— Энд ийм өвчнийг эмнэх эм байхгүй. Аймаг дээр ч байна уу үгүй юу? мэдэхгүй. Хэрэв миний таньж байгаагаар бол манай улсад энэ өвчин устаад хориод жил болжээ. Аймаг руу Самданыг эмд явуулсан гэхэд Доной алс тийш харж сэтгэл зовсноор яадаг билээ. Одоо л яг өнөө үер маань Хөдөөн даваа руу цутгаж эхлэв. Үнэхээр тэр зүгт дуут борооны хөшиглөсөн хар үүл цахилгаан цацруулан харагдана.

	 

	* * *

	 

	Донойн хотын гадуур үхсэн мал харагдана. Зарим нь тарчлан тийчилж байна. Үймэрсэн сандарсан улс ийш тийш гүйлдэнэ. Удвал дөнгөж амьтай байгаа халзан хурганы дэргэд эхэр татан уйлж сууна.

	— Саадгүй яваа бол одоо ирэх болж байгаа даа гэж хэлээд Насанбат цагаа үзэхэд яг 4 болж байв. Доной Бэрхтээр өнгөрч байгаа бороог харж 

	— Ай зайлуул, мэдэхгүй. Хөдөөн даваагаар одоо давж болохгүй болсон доо. Ганц хүний ч болсон замтай ч болоосой доо гэж санаа алдана. 

	— Яриа юу байх вэ? Доной гуай зам манайд үнэхээр хэрэгтэй. Их устай бороо байна даа. Нээрэн л бэрхтэй болсон байх. Доной гуай та юунаас болж энэ өвчнийг гарлаа гэж бодно вэ? гэж Насанбатын асуухад Доной толгойгоо сэгсэрч:

	— ...ай зайлуул мэдэхгүй, яагаад ч гэх вэ дээ гэснээ Удвалыг харж:

	Зандрангуйгаар:

	— Битгий уйлж гашууд! Хангай дэлхий биднээс авах гэсэн юмаа авч байхад тэгдэггүй юм гэв.

	 

	* * *

	 

	Эмээлтэй хээр морь чирэгдсэн цулбуур, дэрвэсэн гөлмөнөөсөө үе үе бусган хурдлан айсуй. Тэгээд Доной хотын орчим ирэхэд бүр гэлдэрч эцэст нь алхлан явах нь урьд хөл нь доголсон ажээ. Үүнийг Доной хамгийн урдаар харж

	— Хүүгийн морь ганцаар ирлээ. Яадаг билээ та минь гэж хашхирав. Хүмүүс зарим нь сул ирсэн морин дээр овоорно.

	 

	* * *

	 

	Насанбат гурван хүнийг мордуулж хэлэх нь:

	— Самданы явсан мөрөөр яв! Тэгээд нэг нь Самданыг яасныг мэдээд ир! Хоёр нь ямар ч байсан аймаг дээр очиж аймгийн эрх баригчдад сонсгож эм олж ир! Бэрхтээр тун болгоомжтой яваарай. За явцгаа гэхэд тэд нар мордов.

	Гавалмаа нэгэн эмэгтэйн дэргэд ирээд

	— Долд яадаг билээ. Нисэж үхсэн байхаа гэж нүдэнд нь нулимс гүйлгэнэнэ.

	 

	* * *

	 

	Самдан толгойгоо алчуураар боосны цаанаас цус нэвтэрч баруун гараа дээлийн өвөрт хийсэн нь нэлээд эмзэг бололтой, зүүн гартаа эвтэйхэн боосон дөрвөлжин боодолтой том юмыг дааж ядан байн байн амран явна. Тэгсээр замаас нэлээд хол бэлчиж байгаа олон адууг хараад түүний зүг явав.

	 

	* * *

	 

	Өнчирсөн олон хургыг өөр хонинд авхуулах гэж олон эмэгтэйчүүд оролдож байна. Тэдний ажилд хүүхдүүд тусална. Гэрэл, Удвал хоёр бас тойг тойг гэж дуулж байв. Энэхүү тойг тойг гэж дуулах хүүхэд эмэгтэйчүүдийн дуу бүх хотыг дүүрэв.

	 

	* * *

	 

	Хэсэг модон дундуур урссан түргэн гол өдрийн ширүүн бороонд үерлэж улаан хоормогоор эргэлдэж урсана. Тойг тойг гэж дуулж байгаа Донойн хот айлынхны дуу ид усны ширүүн урсгалтай холилдон сонсогдоно.

	Нэгэн хүн цус болсон хиртэй гараа энэ голоос угаагаад дараа нь гараараа ус атган ууж байх нь Түдэв ажээ. Тэр өндийн чагнав. Тонгойж байгаа дуу нэг тод болж нэг сул болон сонсогдоход эцэнхий муухай царайд нь үл мэдэг инээмсэглэх байдал тодорно.

	 

	* * *

	 

	Нар арайхан жаргаагүй байлаа.

	— Ирлээ, ирлээ гэж Удвал баярлан хашхирав.

	Зайдан морь бүсээрээ ногтлон унасан, Самдан давхиж ирэв.

	Гавалмаагийн нүдэнд баярын нулимс үзэгдэнэ. Бүгдээрээ Самданыг хүрээлэн авав.

	— Юу болов? Чи гээд Насанбат мориноос нь туслан буулгав.

	— Бэрхтээр нэвтэрч болохын аргагүй. Халтирч унаад морио алдчихлаа. Өрөөсөн мөр мултарсан шиг байна гэхэд Насанбат

	— Эмч Бадамгаравааг дууд? Тэгээд чи яаж ирэв.

	— Хэний адуу юм бэ бүү мэд. Энэ нэг морийг барьж унаад гэхэд

	— Хүний л гарзгүйгээс цааш яах вэ. Хүүгээ би сүйд боллоо гэж айлаа шүү гэж Доной сэтгэл амарсан байдалтай хэлээд

	— Байз энэ юуны чимээ вэ? гэж чагнав. Үнэхээр ямар нэгэн моторын чимээ үл мэдэгдэх чигт сонсогдож байв. Тэр чимээ улам ойрхон сонсогдоход хүмүүс үл үзэгдэх тэр машиныг газраас эрж байтал гэнэт тэдний толгой дээгүүр давхар далавчтай нисэх онгоц нэлээд доогуур нисэн өнгөрснөө буцаж Донойн хот айлыг хэд дахин эргээд нэгэн юмыг хаяв.

	 

	* * *

	 

	Онгоцны хаясан зүйл Улаанбаатараас ирүүлсэн эм байжээ. Олон хүн шавааралдан түүнийг задлахад шилтэй битүүмжтэй үлэмжхэн зүйл харагдана.

	— За одоо ч эмээр дутагдахгүй боллоо гэж Насанбат хэлэхэд түүний дэргэд морьтой хэдэн хүн ирээд, 

	— Бид аймгаас ирлээ. Бүгдээрээ малын эмч нар гэдэг товчхон үг сонсогдоно.

	 

	* * *

	 

	Нэгэнт үдэш болоод хүмүүсийн дүрс бараг танигдахгүй болжээ. Эмнэлгийнхэн Доной, Насанбат нарын зэрэг олон хүмүүс бөөгнөрөн цугларсан байв.

	— Танай бага эмч Гавалмаа анхнаасаа энэ өвчнийг зөв таньсан нь их тус боллоо. Энэ өвчин манай улсад оргүй арилсан өвчин мөн.

	Цагтаа хурдан амжиж арга хэмжээ авагдсаны ачаар энэ өвчин цааш дэлгэрч чадахгүй гэж эмчийг хэлэхэд

	— Өвчин халдсан малын ихэнх нь аврагдлаа гэж Насанбат хэлээд бостол Гэрэл ирж Донойд хэлэх нь:

	— Манайд нэг хүн ирээд сууж байна. (Чихэнд нь шивнэж) таны танил юм гэнэ гэв.

	 

	* * *

	 

	Доной гэртээ ороход харанхуйд нэг хүний дүрс сууж байв. Доной урьдаар зулаа бариад дараа нь лаа гартаа барин, ирсэн хүнийг харвал Түдэвийн царай сүүмэлзэн үзэгдэнэ. Доной гайхсандаа

	— Түдэв гуай юу даа гэж амандаа шивнэж:

	— Та чинь амьд уу? гэв.

	 


Дөрөв

	 

	Цэлмэг сайхан өглөө Донойн хот айл харагдана. Малын өвчин ор сураггүй арилжээ. Хонь нь хотондоо, үхэр нь зэлэндээ тайвнаар хотлон байх нь энд халдварт өвчин гарч аюул болсон гэж огт мэдэгдэхгүй байв.

	Нар нэлээд дээр хөөрч эхлэхэд хонь үхрээ бэлчээв. Самдан гаднаа нарлан сууж байлаа. Гар толгой нь боолттой хэвээрээ байна. Дэргэд нь Удвал халзан хургатайгаа тоглон түүндээ хэлэх нь:

	— Чи одоо бушуухан өвс идэж сур! Тэгвэл гэдэс чинь өлсөхгүй гэЖ ногоо зулгаан өгч байснаа хурга бэлчин гарахыг харж

	— Чи одоо тэр ижилхэн хөөрхөн хургануудтайгаа хамт тогло. Тэгвэл чи бас ээжийгээ санахгүй гэж хургаа тавив.

	— Чи ер нь хичээлээ давтахгүй дандаа л эрхлээд байна даа гэж ахынхаа асуухад

	— Хүүе би давтдаг шүү. Харин аав энэ танихгүй хүний ирснээс хойш намайг дандаа л гадаа тогло гээд хичээл давтуулахгүй юм. Өөрөө ч ном үзэхээ байсан. Би сая зааж өгье гэтэл харин урдаас хөөгөөд байх юм. Үгүй ах аа! Энэ хүн юун хүн хаанаас ирэв гэж гэнэт санаа авсан мэт асуув.

	— Аавын л танил юм байх даа гэж Самдан хэлэхэд Удвал өврөө уудлан бяцхан толь гарган үзүүлж, 

	— Надад энэ хөөрхөн толь өгсөн. Анх үзэхэд аймаар муухай хүн байсан. Одоо харин их сайхан зантай хүн байна шүү. Та бас танихгүй юу?

	— Үгүй, би танихгүй.

	— Манайд удах болов уу?

	— Би яаж мэдэх юм бэ? гэснээ, 

	— Чи ааваасаа нэг асуу! Энэ хүн юун хүн юм бэ? Манайд юунд ингэж байгаа юм бэ гэдгийг гэж Самдан Удвалд хэлэхэд, 

	— Үгүй аав намайг загнана. Харин та асуу гэв.

	Доной маш анхааралтай чагнана. Түдэв яриагаа үргэлжлүүлж суув. Тэгээд яах вэ дээ. Амьтанд тус больё гэж сайн санаж яваад л сүүлдээ хүн буруу эмнэж алсан хэрэгт холбогдоод 10 жил шоронд суулаа даа. Чи дуулаа биз дээ. Уг нь би амьтан ах дүүд дандаа л тус болно гэж явдаг сан.

	— Мэдэлгүй яах вэ дээ. Манай хэдэн хүүхдийг та л нэг аварсан шүү дээ гэж Доной тосож хэлэхэд, 

	— Тэгээд шоронгоос гараад энд тэнд ажил хийсэн болж бас хэдэн жил явлаа. Толгойгоо сэгсэрч хэсэг дуугүй байснаа ингээд нутагтаа ирсэн чинь ер нь таних мэдэх юм алга. Зүгээр л танихгүй өөр газар ирчихсэн юм шиг. Ай даа Доной минь цаг биш болжээ. Энд ганцхан чи л нэг хэвээрээ байна.

	— Бид ч яах вэ дээ. Бурхантай шашинтай сайхан цагт төрсөн улс, хүсдэг л юм толгой дээрээ ерөөлтэй үхэх байна.

	— Үгүй танай хүүхдүүд ер нь ямар вэ? Сайн эцгийн хүүхдүүд хойно эрхбиш ондоо л биз дээ.

	— Хүүхдүүд яах вэ. Багаасаа эхлээд сургууль соёл ердөө л энэ. Одоо чинь ч хүүхдүүдийг ганцхан эцэг, эх нь хүмүүжүүлдэггүй байна аа. Бас улс гэдэг чинь эцэг, эхээс нь илүү болчихсон юм гэхэд Түдэв дуугүй байснаа, 

	— Үгүй хө, Доной чи хайрхан уулын тэнд нэг нүхтэй чулуу байдгийг мэдэх үү?

	— Мэднэ гэхэд Түдэвийн нүд нь сэргэж, 

	— Чухам хаахна нь байдаг билээ.

	— Бараг орой дээр нь шүү дээ. Юу гэж.

	— Үгүй. Би тэнд нэг очих хэрэгтэй юм сан.

	— Үгүй хөө хоёулаа тийшээ очъё. Тэнд сан тавья.

	— Тэгье дээ. Ямар хол юм биш гэж Доной хэлэв. Тэгээд тэр хоёр гарч одов.

	 

	* * *

	 

	Самдан Удвал хоёр гаднаа хэвээр сууж байв.

	— Ах аа! Аав энэ хүн хоёр хаачих нь бэ? гэж Удвал асуухад

	— Би яаж мэддэг юм бэ?

	— Уулан дээр гарвал намайг дагуулаад явахгүй гэж Удвал урваганан байтал Самдан

	— Удвал аа! Эгч чинь хаачсан бэ? гэж асуув.

	— Эгч тэнд гол дээр л байна билээ. Зав л гарвал тийшээ явчихдаг болчихжээ.

	 

	* * *

	 

	Гэрэл голын хөвөөн дээр суугаад ус руу атга атгаар хайрга чулуу шидэж байв. Үер хэдийнээ татраад одоо сайхан тунгалгаар урсаж байгаа усан дунд түүний дүрс үзэгдэнэ. Тэр дүрс тодорсоор хэдэн жилийн өмнө Төмөртэй энд суугаад их ус үсэргэх гэж том том чулуу өрсөлдөн хаяж тоглож байсан нь үзэгдэнэ.

	Тэр хоёр хэн хэн нь бага байжээ. Хоёулынх нь хөрслөг залуу царайд баярын инээд тодорч гар гараа барилцав. Тэгээд Гэрэл урт санаа алдаж дахин нэг атга чулуу хаяад уйтгартай бостол, Жамба дэргэд нь ирчихсэн нүүр дүүрэн инээн зогсож байлаа.

	— Намайг энд хүлээгээ юу даа. Найз минь гэж мориноосоо буухад Гэрэл явах гэв.

	— Хоёулаа энд жаалхан сууя л даа.

	— Үгүй над энд чамтай суух хэрэг алга.

	— Би чамд сонин юм ярья. Чи аа гэж бай? гэж замыг нь хөндөлдөв. Юу вэ гэсэн байдалтай Жамбыг харахад тэр цааш ярих нь, 

	— Юу. Үгүй, юу гэнэ шүү. Ийм байна. Бас марзан золиг шиг юм даа. Ийм марзан юм бас байх уу. Чи бид хоёрыг энэ хавийн амьтан бүгдээрээ суух гэж байгаа юм. Энэ тэр гэж ярьдаг болжээ.

	— Үгүй ер.

	— Чи олон амьтан ингэж ярьж байгааг хайхрахгүйгээр надтай үл суух бол алдар нэр энэ тэрд чинь маш аюултай муу юм болно доо.

	— Ухай. Тэгвэл чи л өөрөө энэ яриаг тараасан даа.

	— Би, үгүй. Юу гэж тараах вэ. Харин амьтныг тэгж яриад байхаар суух гэж байгаа нь үнэн гэж нэг буюу хоёрын зэрэг хүнд ярьчихсан байж мэднэ.

	— Юу гэнэ ээ. Чи тэгж ярих ямар эрхтэй юм бэ? Хар худалч гэж давшлахад Жамба айн гүйж мориндоо мордоод, 

	— Хайрт минь, хайрт минь би чамд гэхэд

	— Нөхөөр чи сайхан мэдээрэй гэж Гэрэл уурлан Жамбыг цулбуурдаж авах гэхэд Жамба тэр чигээрээ зугтаан давхив.

	 

	* * *

	 

	— Гэрэл ээ! Гэрэл ээ! гэж Гавалмаа дуудсаар давхиж ирээд мэнд усгүй:

	— Их сонион, их сонин гэж давтан хэлнэ.

	— Юу болоо вэ?

	— Төмөр одоо хэд хоногоос хот орох гэнэ. Би сая тэднийхээс ирлээ гэхэд Гэрэлийн байдал ихэд хувьсаж, 

	— Аргагүй шүү дээ. Хотод түүний чинь хүн хүлээж байгаа байх гэхэд Гавалмаа, 

	— Нээрэн одоо ажиглаад байхад ирдэгтэйгээ адилгүй их л уйтгартай болчихсон шиг байна шүү. За баяртай. Би Самданд очиж хуралтай гэдгийг зарлая гээд давхин одов.

	 

	* * *

	 

	Төмөр ой модон дундуур морио хөтлөн яаралгүй алхалж явав. Тэгээд нэг зулзаган нарсны дэргэд ирээд зогслоо. Тэр мод Төмөрөөс тохой хэртэй өндөр ажээ. Түүний сэтгэлд Гэрэлтэй хамт энд ирээд хоёулаа бие биеийнхээ өндрийг хэлэлцэж байсан багын явдал санагдана. Тэр үед энэ мод Гэрэлээс ялимгүй өндөр, Төмөртэй яг чацуу байжээ. Энэ бүхнийг сэтгэлдээ үзэж Төмөр мод гэж ганцхан үг хэлэв.

	 

	* * *

	 

	Жамба давхин ирж:

	— «Дараши товариш Төмөр!» гэж мориноос бууж танай аавд сонин сэтгүүл авчирч өгөөд явж байна гэж газар сууж ганс тамхиа гарган, үгүй, Төмөр өө! Чи тэгээд яагаад гэнэтхэн зугтсан юм шиг надаас буруулаад давхив.

	Төмөр худал инээмсэглэн Жамбыг харж чамайг хаашаа очих гэж байгааг чинь мэдээд саад болохгүй гэж бодсон юм гэхэд

	— Би хаашаа очих гэж явлаа хөө гэснээ. Гэнэт санаа орж

	— Ээ цэс миний сайн нөхөр байж надад юуны саад болдог юм бэ? Одоо би бүр шийдсээн, яршиг.

	— Юугаа шийдсэн гэж.

	— Түүнтэй дэмий хөөцөлдөж явахаа.

	— Тэгээд бүр гэрлэхээр болсон уу гэхэд, 

	Үүний тухай ярихаа больё гэсэн мэт:

	— Тэр ч харин маргааш байгаа даа. Явъя, энэ чинь ямар чам шиг амралттай байгаа хүн биш, ажил гэдэг жигтэйхэн, жигтэйхэн.

	— За баяртай давхин одов.

	 

	* * *

	 

	Тэнд Гэрэл мориндоо мордож байгаа харагдана. Энд бас Төмөр мориндоо мордов. Тэгээд давхисаар огзомхон эргэсэн хадан хошууг тойрон иртэл урдаас нь Гэрэл гарч ирэв. Төмөр амандаа Гэрэл гэж гайхан хэлтэл, Гэрэл бас Төмөрийг таниад Төмөр гэж аяархан хэлснээ гэнэт эргэн зугтаасан мэт давхив.

	Төмөр хойноос нь хөөн

	— Гэрэл ээ, хүлээ, хоёрхон үг сольё.

	Гэрэл эргэж харахгүй тэр чигээрээ давхиж байв.

	— Гүйцнэ дээ, хүү минь гүйцнэ гэж Төмөр хэлээд мориндоо хэд хэд ташуур өгөв.

	Төмөр Гэрэлийг хөөгөөд явсаар гүйцэж очоод:

	— Чи ч намайг харах ч дургүй байх шив дээ гэв.

	— Чи намайг харах дургүй байгаа биз дээ. Хэзээ ирсэн гэлээ гэж хэлээд морио татан зайлахыг оролдоно.

	— 7, 8 хонож байна.

	— Сургууль их хийж эрдэмтэй болсон хүн ч орон нутаг танил талаа ч тоохоо больдог юм уу даа. Одоо буцах гэв үү?

	— Би ч таних тоохоо больсон биш байх аа. Харин чи яасан гэв ээ.

	— Чи юу гэж дуулаа вэ гэж ярьж явтал Гэрэлийн эмээл юу юугүй мориныхоо хүзүү рүү орж аргагүй зогсож буув.

	— Аль вэ, эмээлийг чинь засаад өгье гэж дэргэд нь ирэхэд

	— Үгүй, би өөрөө чадна гэж шалавхан эмээлээ засаад мордоход Төмөр, 

	— Чи одоо гэртээ харих уу? Би танайд очих уу гэв.

	— Үгүй, би дургүй байна гээд Гэрэл морио ташуурдаж Төмөрийг орхин давхив.

	 


Тав

	 

	Задгай талд ногоон зүлгэн дээр ардын хурал болж байна. Хуралдагсдын дотор Дандар, Мажиг, Төмөр, Самдан, Жамба, Гавалмаа, Должин нарын зэрэг таних хүмүүс харагдана. Насанбат үргэлжлэн ярих нь манай суманд тохиолдсон энэ гэнэтийн аюулыг устгах явдалд ард түмэн зохион байгуулалтай сайн ажилласны дээр малын бага эмч нөхөр Гавалмаа, эвлэлийн гишүүн Самдан нарын зэрэг гарамгай ажилласан хүн байна. Түүнчлэн нам, засаг, маршал Чойбалсангаас бидний аж амьдралд хэчнээн их санаачилга тавьж байдгийг та бүхэн саяын жишээнээс мэдэж болох байна. Манай суманд малын аюулт өвчний шинж тэмдэг мэдэгдээд 10 цаг болоогүй байхад аймгаас, Улаанбаатараас хэчнээн их тусламж дэмжлэг үзүүлснийг нүдээрээ үзэцгээлээ. (Бүгдээр алга ташицгаав).

	Дандар олны дотор алга ташин сууж байснаа гараа өргөн зөвшөөрөл гуйсан дохио өгөв. Чи яах нь вэ гэж хажуугаас Мажиг асуухад, 

	— Надад нэг асуулт байна.

	— Илтгэл дуусаагүй байна шүү дээ. Сүүлд асуу л даа.

	— Хэзээ асуухаа би мэдэж байна гэж ёжтой хэлээд над болох уу дарга аа!

	— Насанбат Дандарын гарыг сая ажиглаж, 

	— Юу вэ, Дандар гуай?

	Дандар босож үгүй над нэг ийм асуулт байна. Маршал маань манай аймаг дээр ирсэн гэж дуулдсан, үнэн болов уу?

	— Үнээн. Дандар гуай, маршал одоо аймаг дээр бий гэж Насанбат хариулахад

	— Аа за за мэдлээ гээд Дандар суув.

	Насанбат цааш ярих нь: Энэ өвчин бол сүүлийн арван хэдэн жилийн дотор манай улсын хэмжээн дээр хаана ч үзэгдээгүй бүр мөсөн устсан өвчин гэнэтхэн орж иржээ. Үүнийг бид санамсаргүй тохиолдол гэж огт болохгүй заавал нэг далдын эзэнтэй гэж би бодно.

	 

	* * *

	 

	Хайрхан уулын орой дээр нүхтэй чулууны дэргэд Түдэв амандаа ном уншин залбиран сууна. Уулын сэрүүхэн салхи үсийг нь хийсгэн сэвэлзүүлнэ. Хоёр нүдээ тас аньж хааяа нэг Донойг харан маш сүсэгтэй сууж байгаа Түдэвийн байдал Донойн сэтгэлд өөр итгэл төрүүлсэн ажээ.

	Доной бас их сүсэгтэй, түүний өмнө сөхрөн сууж мөргөн байв. Удалгүй Түдэв номоо уншиж дуусаад хамрын тамхи гаргаж хэд татаад

	— За одоо явъя даа. Гүйцлээ гэхэд, 

	— Гялайлаа, Түдэв гуай минь. Ийм цагаар та ирж энэ айхавтар гаслан зовлонгоос намайг болоод олон амьтныг аварсанд чинь гэв.

	— Сайн сүсэгтэй явах хэрэгтэй, Доной минь, сэжгээр өвдөж сүсгээр сэхдэг гэж үг бий шүү гэж хэлэх зуураа нүхтэй чулууны эргэн тойрон явж нарийвчлан үзэж байв.

	 

	* * *

	 

	Иймд хүн бүхэн шөнө сэрэмжтэй мал сүргээ урьд урьдаас илүү харж хамгаалж байх хэрэгтэй гэж Насанбат яриагаа дуусгахад олны дотор дахин Дандарын гар үзэгдэв.

	— Юу вэ, Дандар гуай?

	— Надад бас нэг асуулт байна гэсээр Дандар босоод:

	— Үгүй, маршал Чойбалсан (гэж инээмсэглэн) манай суман дээр ирэх болов уу?

	— Үгүй биз дээ. Наашаа ирэхэд адаг нь хоёр гурав хоног саатах болно. Хойшоо ажил ихтэй хүн шүү дээ.

	— Тийм дээ, мэдлээ гээд Дандар суух гэснээ:

	— Үгүй, намын үүрийн дарга аа! Цаашаа бид нар одоо юу хийх вэ? Ганцхан л малаа маллаж байх уу, (хуралдагсдын дотор зарим нь Дандарыг шоолсон мэт харна). Жамба ярзайтал инээж, 

	— Дандар гуай өөр юу хийх санаатай юм бол доо. Зарим нь Дандарыг нэг юм хэлэх нь гэсэн шиг тохойгоор нударна.

	— Та юу бодно вэ? гэж Насанбат сонирхон асуув.

	— Үгүй би юу ч бодох вэ дээ гэж буцаж суух гэснээ байж, 

	— Үгүй ер нь Бэрхтээр аймагтай холбосон зам засах гэх юм бол их ажил орох уу. Замгүйгээс болж бид ер нь юм юмаар их боогдож байна. Тэр жилийн зудаар отор хийхэд Бэрхтийг тойрч бэлчээрт хүрэх гэсээр байгаад хамаг малаа үхүүлчихсэн. Түүнийг та нар мартаагүй л байгаа байх. Хэрэв Бэрхтийг давж болох байсан бол бид шууд бэлчээртээ хүрэх байсан шүү дээ. Ер нь мал аж ахуйгаа хөгжүүлэхийн тулд ямар ч бэрхшээлээс айлгүй арга бүхнийг сурвалжлах хэрэгтэй байна. Бидэнд, ганцхан бидэнд ч биш Бэрхтээр халхлагдсан энэ хэдэн суманд юуны өмнө зам хэрэгтэй байна гэж хэлэв. Энэ үг хуралдагч олны сэтгэлийг хөдөлгөв.

	Хүн бүрийн нүүрт тус бүр нэг бодол тодров.

	— Нээрээ санадаг санаа шүү гэж Мажиг эхнэртээ хэлнэ.

	— Дарга аа! Та Дандар гуайн саналыг юу гэж бодно вэ гэж Самдан босов. Насанбатын сэтгэлд, эдгээр олны байдал машид зохицсон ажээ.

	— Би бас бодоод л байгаа юм. Гэвч энэ бол маш том ажил. Бидэнд мэргэжилтэй хүн хэрэгтэй. Багаж зэвсэг хэрэгтэй гэж үгээ дуусгаагүй байтал Дандар дахин дадсан заншлаар гараа өргөн босоод энэ Мажигийн хүү чинь тийм ажлын мэргэжилтэн болоод ирсэн юм биш үү!

	— Тийм Дандар гуай, яг тийм ажлын мэргэжилтэй хүн байгаа юм гэтэл Төмөр нэг зурвасыг Насанбатад өгөв. Тэр зурвасын үг «Би одоо хот буцна шүү. Надад найдсаны хэрэггүй» гэжээ. Насанбат тэр бичгийг уншаад цааш хэлэх нь: — Тэгээд нөхөр Төмөр энэ ажилд дуртай оролцоно гэж энэ бичгийг бичиж байна. Нөхдөө ийм хүсэлт зохих газрын өмнө тавих уу? гэж Насанбат баяртай хэлэхэд зарим нь тавья гэж шуугилдана. Зарим нь учрыг нь сайн олоогүй мэт бие биесийг харцгаана. Гэвч тавья гэдэг үг олны дотроос хүчтэй сонсогдож байв.

	Дандар дахин босож ирээд:

	— Тавья нөхөд өө гэснээ Насанбат руу эргэж:

	— Үгүй та Маршалтай та гээд Насанбатыг харав.

	 

	* * *

	 

	Маршал Чойбалсан погонгүй цэрэг маягийн цамц дээр хошой баатрын тэмдэгтэй ширээний цаана сууж ямар нэгэн хүний яриаг анхааралтай сонсож байв.

	— Манай сумын ардууд, энэ 45 километрийн хэмжээтэй богинохон замыг засъя гэж шийдлээ гэж Насанбат илтгэх маягаар яриагаа дуусгав. Дэргэд нь Дандар харагдана.

	— Сайн байна. Танай суманд үнэхээр зам бэрхтэй. Энэ ажилд чинь улсаас зохих тусламж үзүүлнэ гэж Маршал хэлэхэд Дандарын царайд баярын инээд тодорч дадсан заншлаараа бас л гараа өргөх гэснээ байгаад, 

	— Маршал аа! Та манай суман дээр хэзээ очих вэ? гэхэд

	— Би хойшоо жаалхан яаруу ажилтай гэснээ инээж та намайг урьж байгаа юм шив дээ. Зочин хүн урьсан дор очих нэг тиймхэн байдаг. Би танай суман дээр заавал очно. Харин та нар урьдаас замаа засаж орхи гэхэд баярлахын туйл болсон Дандарын нүүр үзэгдэж, 

	— Нээрэн очно шүү. Маршал минь, би очоод бүх сумынхандаа ярина. (Маршал тайвнаар):

	 

	* * *

	 

	— Очно, очно гэж давтан хэлэв.

	Их ажлын эхлэлт харагдана. Газраас тэнгэрт тулам их дэлбэрэлт үзэгдэж тэр дэлбэрэлтийн утаа тоосон дунд ажиллаж байгаа олон хүний дүрс үзэгдэнэ.

	 

	* * *

	 

	Үдээс хойш хурц нар шарж байлаа. Эндээс ойр орчны байдал тодорхой харагдана. Битүү ойгоор бүрхсэн өндөр уул алсын барааг халхалжээ. Түүний бэлээс дорогш хэсэгт хажуугийн уулын сүүдэр туссан нь ногоон ойгоор сүүдэр өнгө хослон үзэмжтэй ажээ. Хааяа хааяа сэвэлзэн үлээх зөөлөн салхины сэржигнэх чимээнээс өөр юу ч үл сонсогдох бөгөөд энд амьд амьтан нэг ч үгүй бөглүү мэт санагдмаар ажээ.

	Гэнэт төмөр цохих чимээ тодхон сонсогдоно.

	— Харав уу? Манайхан одоо ажилдаа орж байна гэж Төмөрийн дуу сонстоход уулын хормойд үй олон хүн бужигнан харагдана.

	Бас засаж бэлтгэсэн зам тэдний байрлах майхнууд зэрэг нэгэн том лагерь харагдаж байв.

	— Ажил чинь бүтэмжтэй шив дээ. Мөд ажлаа дуусна гэж Насанбат Төмөрийн мөрийг алгадав.

	— Ажил дуусахыг ярих болоогүй байна хонгор минь гэж Төмөр уцаарласан мэт хариулахад, 

	— Нэгэнт ийм болсноос хойш дуусах нь юу байх вэ. За ажилчид чинь ямар байна даа.

	— Сайн байна хөө. Самданы бригад мундаг шүү. Аавын бригад ч бас залуучуудаас хоцрохгүй санаатай юм. Эмэгтэйчүүдийн нэгдүгээр бригад ч гэсэн сайн гэж Төмөр хариулав. Тэр хоёр уулын уруу бууж эхлэхэд Насанбат, 

	— Ер нь тэгээд муу бригад бараг үгүй юм шив дээ гэхэд

	— Бүр муу байхгүй. Харин бусдаасаа арай муу бригад бий гэж Төмөр хэлэв.

	 

	* * *

	 

	Төмөр Насанбат хоёр явсаар зам дээр ирлээ. Тэдний хөлд онгилсон газар, овоолсон шороо, засаж байгаа зам сэлт дайралдана.

	— За ажил чинь ямар байна даа хөө? гэж Төмөрийг асуухад газар ухаж байсан Самдан тэдний ирснийг сая хараад хөлсөө арчиж, 

	— Яах вэ дээ. Урагшаа л яваад байна. Хойноос маань өвгөд сүрхий хөөж сэтгэл зовоогоод гэж хөгжилтэй харна.

	— Хүмүүс чинь бүгдээрээ сайн биз дээ? гэж Насанбат асуухад

	— Бүгдээрээ сайн. Ганцхан л өвөгчүүдэд гүйцэгдэх бий гэж сандарсан улс гэж хэлснээ нүдэндээ үзэгдсэн нэг юмыг ажиглан харж, 

	— Манай бригадад ганцхан тэр хүн л жаалхан базаахгүй ажиллаж байна гэж дохив.

	 

	* * *

	 

	Жамба цувруулан тавьсан банзан зам дээгүүр дүүрэн шороотой түрдэг тэргийг түрэн гүйж яваа нь тэрэг хаашаа хазайвал тийшээ гуйвалзан явсаар замын хажуу руу оруулчхав.

	— Ёо, ёо золиг гэж бас сууж орхилоо. Нөхөд өө туслаарай гэж хашхирахад, 

	Цээж нүцгэн өмдөө шуудаглан өмссөн нэгэн бүдүүн эр, иш нь хугарсан зээтүүгээ чулуудаад Жамбын дэргэд ирж үл тоомсорлосон нүдээр хараад, 

	— Чи ч дүүрчихсэн эр байна даа гэж тэргийг замд оруулж өгөөд, 

	— За ингээд яв гэтэл Жамба алга болчихжээ.

	— Үгүй чи хаачив гээд эргэн тойрон хартал Жамба хадны сүүдэрт тавьсан гантай айргийн дэргэд том хулаар цэлэлзүүлэн ууж байв. Тэгээд хөлсөө арчсанаа ийш тийш харж, 

	— Нөхөд өө! Ёстой нэг чихэр шиг айраг ирж шүү ууцгаа, ууцгаа гэж дуудан хашхирна.

	 

	* * *

	 

	Самдан, Төмөр, Насанбат нарт үргэлжлүүлэн ярих нь:

	— Энэ золиг өөрөө ажилд муу. Тэгээд бусдыг үймүүлнэ. Үгүй инженер ээ! Та Жамбаар складын3 нярав хийлгэ. Тэр хүнээ би буцааж авъя гэхэд, 

	— Тэг тэг гээд Жамбаа чи нааш ир гэж Төмөр дуудав.

	(Жамба гүйн ирж цэрэг янзаар ёслон)

	— Ирлээ, нөхөр инженер ээ.

	— Айраг уусаар байгаад энэ шүү дээ. Наад нүүр ам чинь улайгаад гэж Насанбат асуухад, 

	— Айрагийнх ч бий биз. Халуун нарных ч бий биз гэж Жамба ажиггүй хариулна.

	— Чи энэ ажилд баахан ядраад байх шиг байна. Норовын оронд айргийн складын нярав бол гэж Төмөр хэлээд Насанбаттай явав. Жамба хэсэг дуугүй зогсож гайхан байснаа нярвын ажил уг нь хариуцлагатай ажил л даа. Энэ золигийн хүүхнүүд л дооглоод амраахгүй дээ гэж дахин айраг руу гүйв.

	 

	* * *

	 

	Төмөр Насанбат хоёр Мажигийн бригад дээр ирж, 

	— За ааваа хийгээд л байна уу? Залуучууд та нарыг цохиж байна шүү гэхэд нүүр дүүрэн хөлс болчихсон Мажиг тэднийг хараад тоглох маягаар, 

	— Хүү минь аав нь ч тэднээс хоцрохгүй гэж хичээгээд л байна шүү. Нэлээд хэцүүхэн газар оногджээ. Хар л даа үүнийг гэж заахад Дандар тэргүүтэй хэдэн хүн маш том ургаа чулууг зайлуулах гэж ноцолдож байв. Дандар байн байн хоёр гар руугаа нулимж:

	— Нэг, хоёр, гурав аа! гэж хүчлэн түлхэж байв.

	— Ийм чулуу олонтой болохоор зам урагшаа явахгүй байна шүү дээ гэж Мажиг хэлэв.

	— Нээрэн ч өвөгчүүдэд оногдсон газар хэцүүхэн газар байна шүү гэж Насанбат, Төмөрт хэлэхэд залуучуудын бригад, эмэгтэйчүүдийн бригад хоёр хоорондоо ойрхон ажиллахаар зүггүйтэх гээд болохгүй юм л даа. Тэгээд зориуд та нараар дунд нь тэгж тасалсан юм. Тэгээд бас хаа ч иймэрхүү л байна даа гэж Төмөр учирлан хэлэв.

	 

	* * *

	 

	Гавалмаа инээдээ барьж ядан байсаар:

	— Самдаан! Самдаан! гэж дуудав. Самдан тэндээс:

	— Аа! гэж хариулах сонстоно.

	— Чиний цамц эмэгтэйчүүдийн 3 дугаар майхнаас олдсон шүү. Ичиг ичиг.

	Самданы нүүр улайж тэгвэл:

	— Танай эмэгтэйчүүд чинь миний цамцыг хулгайлсан юм байж дээ. Ингэж тоглох ч тоглоом биш шүү нөхөөр! гэж ичсэндээ ууртай мэт хэлээд:

	— Тэгж цамц нуусан хүнийг олно доо гэхэд гантай айргийн дэргэд хул барин зогсож байсан Жамба инээд алдаж өөртөө хэлэх нь тэгнэ дээ чи их олно. Өнөө шөнө дахиад өмдийг чинь эмэгтэйчүүдийн майханд нууна даа гэж хулаа хоосолсон айргаа уув.

	 

	* * *

	 

	— Ажил дээр хөгжилтэй байх сайхан байдаг юм. Залуучууд яах вэ яах вэ гэж Мажиг инээнэ.

	— Та нарт нээрэн хэцүү газар дайралджээ. Би та нарт солиод өгье гэж Төмөр асуухад, 

	— Хэрэггүй, хэрэггүй. Бидний барьж байгаа ам нэг зам гэж хэлээд Мажиг ажлаа үргэлжлүүлэв.

	Насанбат, Төмөр хоёр эмэгтэйчүүд дээр ирэв.

	— За хүүхнүүд ээ! Сайн байцгаана уу, ажил чинь хүнд байна уу? гэж Насанбат асуув.

	— Харин үүнээс арай хүнд ажил байвал, бид улам дуртай хийнэ гэж Гавалмаа инээмсэглэнэ.

	— Онгиргон гэдэг нь. Та нар эмэгтэйчүүд шүү дээ гэж Төмөр хэлэхэд, 

	— Тийм бид эмэгтэйчүүд, тийм ээ, нөхөд өө гэж хашхирахад олон эмэгтэйчүүд: — Тийм ээ, бид эмэгтэйчүүд гэж өөрсдийн эрэлхгийг үзүүлэх гэсэн мэт хашхирцгаана.

	Төмөр, Насанбат хоёр дэмий л инээцгээж, 

	— Үгүй бас сүрхий хүүхнүүд байна даа гэж Насанбат хэлэв.

	 

	* * *

	 

	Хэдэн залуухан хүүхнүүд Насанбат, Төмөр хоёрыг хулгай нүдээр харцгааж нэг нь

	— Намын үүрийн даргын авгай нь аймаг дээр ажилтай байдаг гэнэ билээ!

	— Үгүй их гэдэстэй юм гэнэ.

	— Энэ инженер чинь урьд Донойн Гэрэлтэй их сайн байсан юм гэдэг гэж ярьцгааж инээлдэнэ.

	 

	* * *

	 

	Гэрэл гэртээ бяцхан богцонд идээ хоол хийж замд бэлтгэн байв. Доной Гэрэлийг ажиглан харж сууснаа:

	— Хүүхээ Түдэв гуай нь хаачсан бэ гэж асуухад, Гэрэл ажилдаа болж

	— Хэн мэдэх вэ, хаачсан юм бэ гэж эвгүйнхэн хариулахад, 

	— Ингэж ч болохгүй шүү хүүхээ. Зайлуул настай томоотой хүн байгаа юм. Биднийг бүгдийг маань үхэх гэж байхад энэ хүн аварсан юм шүү дээ. Чи бага байсан, одоо мэдэхгүй байх. Гэвч ялангуяа чамд их тус болсон юм. Чи энэ хүнийг байгаагүй бол аль хэдийн үхсэн байх сан. Чи энэ өвгөнд нэг л янз муутай байх шиг санагдах юм.

	— Янз муутайгаар барахгүй, харахад ч аягүй хүн, хэн юу хийж яаж байна юу ярьж байна гэсэн шиг ажигладаг. Ганцхан надад ч тэгж бодогддог байж болох юм даа гэж Гэрэл хэлэхэд, 

	— Дэмий юм битгий ярь даа охин минь. Хаанаас тийм байх вэ гэж Гэрэлийн хэлсэн үгийг үл итгэсэн мэт хэлээд, Гэрэлийн ажлаа дууссаныг мэдэж:

	— Удвал бас чамтай хамт явах уу? гэж асуув.

	— Үгүй, Удвал хүүхдүүдтэй ууланд гарч цэцэг түүнэ гэж байна билээ.

	— Хээ та нар ч дээ дандаа л нүгэл хилэнц тарьсан ажил хийж явах юм даа. Хамгийн багаасаа аваад томоо хүртэл шүү. Тэр ахдаа хэлээрэй! Гэр орноо бүүр мартчихаагүй биз гэж (урт санаа алдаж) Ай даа мэдэхгүй дээ. Олон үед онгон дархан байсан уулыг ухаад л нураагаад л ямар ч ажил хийж яваа хүүхэд юм бэ бүү мэд.

	— Олноороо ингэж зүтгэж байгаа ажилд оролцолгүй яах вэ дээ, аав минь. Би ч гэсэн гэр мал гэхгүй сэн бол очиж ажиллах сан гэж боддог. Та түүгээр нэг очмоор юм даа. Дандар гуай, Мажиг гуай, энэ тэр гээд л өвөгчүүд зөндөө л харагдана билээ гээд гарч явав.

	 

	* * *

	 

	Гэрэл мордов. Оройн наранд түүний сүүдэр маш урт болж үзэгдэнэ. Доной хойноос нь харж нэлээд зогсов. Түүний нүдэнд элдвийн юм ганзагалсан, олон хүн Бэрхт даваа өөд яваа харагдана.

	— Бүгдээрээ л зам дээр очих улс юм байх даа. Үгүй Түдэв гуай маань хаачдаг билээ гэж гайхсанаар ийш тийш харна.

	 

	* * *

	 

	Түдэв нүхтэй чулуунаас зүг зүг тийш газар хэмжиж, тэр хавийн чулуунуудыг сөхөн үзэж юм эрэх мэт болно. Гэвч түүний эрж байгаа зүйл олдохгүй байгаа ажээ.

	Өдий төдий чулуу онгилон хаясан байв. Тэгээд толгойгоо барин бодсоор дахин нэг чулуу сөхөн үзтэл түүний дотроос зэв болсон бяцхан гуулин бурхан олдоход Түдэвийн байдал эрс хувирч орчин тойрныг сэрэмжтэй хараад хэн ч үгүйд сэтгэл амарсан бололтой цааш гараараа газар малтав. Шороо чулуу хольцолдон дагширсан тул төдийлөн амжилттай малтаж чадахгүй авч ноцолдсоор ямар нэгэн төмөр хайрцгийн буланг цухуйлгав. Түдэв сандарч сэрэмжтэй харсаар бушуухан малтаж эхэлнэ. Гэвч багажгүйгээр хэрхэвч болохгүй тул дахин шороогоор булж тэгшилж засаад аажуухан босов.

	 

	* * *

	 

	Олон хүүхэд уул өөд авиран явцгаана. Тэдний дотор Удвал, Өөдөс хоёр үзэгдэнэ. Зарим нь дүүрэн тэвэр цэцэг түүсэн ба зарим нь цэцэг зулгааж номын завсар хавчуулан яваа харагдана. Тэгээд ийш тийшээ таран явцгаана.

	Удвал ганцаар нүхтэй чулууны ойрхон хадан дээр суугаад зузаан номын завсар хавчуулсан цэцгүүдээ нэг нэгээр үзэж сууж байснаа босов. Тэгээд хавтгай чулуунуудыг эргүүлэн түүний дор байдаг шавж хорхойнуудыг сонирхон, заримыг нь авч номын завсар хийж эхлэв.

	 

	* * *

	 

	Түдэв хадны завсар нуугдан цэцэг түүж байгаа хүүхдүүдийг сэмхэн ажиглана. Гэтэл түүний нүдэнд чулуу онгилж яваа Удвал үзэгдэхэд арга тасарсан байдалтай болж шүдээ зуун өврөө тэмтэрнэ.

	 

	* * *

	 

	Удвал явсаар Түдэвийн өмнөх чулууг эргүүлбэл түүний дор юу ч үгүй бөгөөд жирийн чулууны доорх байдлаас ихэд ондоод хий гайхсан мэт болов. Сул шороог бяцхан малтаж үзмэгц төмөр хайрцгийн булан цухуйхад нөхөд өө гэж дуудан өндийтөл дэргэд нь Түдэв ирчихсэн байв.

	— Түдэв гуай, Түдэв гуай та үүнийг хараач ямар сонин юм бэ? гэхэд, 

	— Аяархан хүү минь хүн битгий дууд. Энд чинь сонин юм байгаа юм.

	— Юу байгаа юм бэ, Түдэв гуай? гэж гайхсандаа бараг шивнэн асуухад, 

	— Юу байгаа юм гэж үгээ олж ядан, яах вэ дээ аавын чинь юм. Намайг үзээд ир гэсэн юм.

	— Аавын юм ий гэж улам гайхсан Удвал:

	— Аав энд юмаа хийсэн гэж үү?

	— Тийм ээ охин минь, аавын чинь бурхны юм гэж чухалчилсан байдлаар толгой дохиж хүн битгий дууд. Аав чинь чамайг загнана гэж өврөөсөө хоёр гурван чихэр гаргаж өгөв.

	 

	* * *

	 

	Зам дээр очиж яваа олон улс нийлжээ. Голдуу настайчууд хүүхнүүд явж байв. Гэрэл, Должин нарын зэрэг бидний таних хүмүүс үзэгдэнэ.

	 

	* * *

	 

	Ажилчдын байрласан майхнуудын гадуур сая ажлаас бууж байгаа хүмүүс нүүр гараа угаах, хувцсаа цэвэрлэх зэрэг ажил хийж байгаа харагдана. Залуучууд туйлын хөгжилтэй байв. Бие биесийн хүзүү толгой руу том саваар ус цутгах зэрэг алиа хөгжилтэй тоглоомууд үзэгдэнэ. Зарим нь хоолоо хийж байв.

	Бараг майхан бүрийн үүдэнд түүдэг гал ноцсон байв.

	— Аав аа, ээж ирлээ гэж Төмөр хэлэхэд, 

	— Ашгүй шинэ мах авчирсан байх гэж Мажиг хариулав.

	 

	* * *

	 

	Самдан, Гэрэл хоёр майхны үүдэнд сууж байв. Гэрэлийн авчирсан богцыг задлах зуур, 

	— Өнөө хүн манайд бас л байсаар уу? гэж Самдан асуув.

	— Байсаар л байна гэж Гэрэл ойшоохгүй янзтай хэлэв.

	— Юун хүн хаанаас манайд ирэв ээ, аав юу гэж байна?

	— Юу гэх вэ дээ, тэр ирсэн хүнтэй л дэмий яриад сууж байна.

	— Танай хийж байгаа ажил ч аавын сэтгэлд тааламжтай биш байх аа гэж Гэрэл хэлэхэд Самдан гайхаж, 

	— Яагаад? гэж асуув.

	— Яах вэ энэ уулыг чинь юу юу гэнэ вэ, манай өвгөд хөгшид бүгдээрээ шүтэж тахиж байсан юм. Тэгэхэд миний хүү одоо эвдэж нурааж байгаа юм энэ тэр гээд л олон үг ярьж байна билээ гэж Гэрэл хэлэхэд Самдан, 

	— Хээ цэс нураагаад зогсохгүй, бас дээгүүр нь зам тавина шүү гэж инээнэ.

	 

	* * *

	 

	Олон ажилчин цугларан суусны дунд Мажиг сонин уншиж байна. Тэгээд манай сумынхны амжилтыг төвийн олон хэвлэл алгасалгүй бичиж байна. Манай сумын хөдөлмөрчид ард түмнээс гаргасан энэ хөдөлгөөнийг тус улсын олон арван газруудад хүлээн авч энэ жишээгээр их ажил хийхээр хөдөлсөн байна гэж Мажигийн илтгэн хэлэхэд ажилчид алга ташицгаана.

	Ганцхан Дандар алга ташихгүй толгой дохин сууна.

	Насанбат, Гэрэл хоёр лагерийн ойр явж байна. Гэрэл ярих нь:

	— Тэгээд аль болгон ингэж хоцрох вэ сургуульд л явъя гэж боддог боллоо.

	— Сургуульд явах сайхан хэрэг гээд үгээ тасалж:

	— Чи ямар сургууль төгссөн билээ.

	— Бүрэн бус дунд сургууль төгссөн. Гэвч сүүлийн үед боловсролоо дээшлүүлэхийг үргэлж оролдож байсан гэж Гэрэлийн хариулахад

	— Тэгээд ямар сургуульд явах санаатай байдаг вэ дээ гэж Насанбат асуухад, 

	— Би тэгээд гэж цааш ярих гэтэл эцэг эхтэйгээ ярьж суугаа Төмөр Гэрэлийн нүдэнд үзэгдэнэ.

	— Ямар ч л гэсэн дээд боловсролтой болохыг боддог гэв.

	— Сайхан бодол байна. Би сургуульд явахыг чинь зөвшөөрч байна. Чи харин намар болтол биеэ сайн бэлтгэх хэрэгтэй. Чамд туслах чадвартай хүнийг би гаргаж өгнө. Чи танина шүү дээ, Төмөрийг гэж Насанбат хэлэхэд Гэрэл цочсон мэт Насанбатыг хараад

	— Төмөр над туслах гэж үү?

	— Тийм ээ.

	— Үгүй. Төмөр над туслахгүй. Тэр чинь их зантай болчихсон хүн. Над мэтийн амьтныг тоохгүй.

	— Үгүй чи буруу ярьж байна. Үгүй бол Төмөрийг таньдаггүй байх.

	— Танина аа. Бид нэг голын улс байхгүй юу!

	— За юу ч гэсэн ингээд надтай уулзаарай гэж Насанбат хэлэв.

	 

	* * *

	 

	Мажиг, Должин, Төмөр гурав хоол идэж байна. Мажиг том шаазангаар дүүрэн ногоотой махтай хоол хийж аваад гэдрэг суухдаа, 

	— Би ер нь ажлыг хийснээс хойш хоолонд бүр сайн болж байна шүү, 

	— Аав хэзээний хоолонд сайн даа гэж Төмөр хэлээд нэгэн юмыг ажигласан нь Гэрэл ажээ. Мажиг бас тэр зүг рүү хараад

	— Гэрэл үү дээ. Тэр бидэн дээр ирэхгүй яагаа вэ гэхэд Должин

	— Хоол ид гэж хэлэх юм сан гэхэд, 

	— Юу хийх вэ, юу хийх вэ. Гэрэл бидэн дээр ирэх ч үгүй гэж Төмөрийг хэлэхэд Должин, Мажиг хоёр бие биес өөд гайхсан байртай харна.

	Төмөрийг явж байхад Жамба дайралдаж:

	— Инженер ээ! Намайг айраг ба складын эрхлэгч болгосон явдал чинь ер нь нэг л таарамжгүй бөгөөд миний биеийг шууд доромжилсон мэт санагдаж байна. Би бол залуу хүн гэж согтуу хүний шалчигнасан яриа гаргав.

	— Тэгээд

	— Тэгээд би сэтгэл санаа их зовлонтой байна. Хүний сэтгэл санаа бол ахуй болоод байдалд маш их холбоотой байдгийг түүх бидэнд сургадаг. Намайг энэ олон хүүхнүүд шоолж байна. Зарим нь замын ажил хийж чадалгүйгээр энэ ажилд бол шилжсэн мэтээр энэ тэр гэж Гэрэлд ярьж байх шиг санагдуулна. Энэ бол намайг доромжилж байгаа хэрэг. Таныг намайг ингэж доромжилно гэж би огт бодохгүй бөгөөд бодох ч ёсгүй. Би өнөө арай нэмүүхэн айраг уучихсан байхаа, толгойд гарч байх шиг санагдана.

	— Чи битгий дэмий яриад байгаарай. Ийм байдал олон гаргавал зам дээрээс ч хөөгдөж болно гэж бодоорой гэж Төмөр ширүүхэн хэлээд явав. Жамба хойноос нь харж:

	— Хөөнө гэнэ үү, чамайг ч мэдэж байна л даа мэдэж байна, Гэрэлтэй намайг хардаж байгаа юм.

	 

	* * *

	 

	— Би чамд бас нэг даалгавар өгнө. Чи нэг хүнийг их сургуульд орох бэлтгэлтэй болгож тусал гэж Насанбат хэлэхэд, 

	— Энэ ч бололгүй яах вэ. Гэсэн ч тэр хүний өөрийн нь бэлтгэл мэдэх хэрэг шүү дээ гэж Төмөр хэлэхэд, 

	— Би тэр хүнийг бэлтгэлтэй болж чадах хүн гэж бодож байна.

	— Хэн бэ?

	— Донойн Гэрэл яагаа вэ?

	— Энэ ч бүтэхгүй байх аа.

	— Яагаад, 

	— Тэр надаар заалгах ч үгүй, би ч өөрөө дургүй байна.

	— Тэр өөрөө дуртай байна билээ. Чи яагаад дургүйцдэг юм бэ, Гэрэл тийм юм сурахгүй хүн гэж үү гэхэд Төмөр дуугүй байв.

	— Чамайг энэ хүний сурах ажилд эрх биш туслалцана биз дээ гэж би бодоод чамаар хичээл заалгахаар болсон.

	 

	* * *

	 

	 

	Доной оройн наранд гаднаа ширдэг дэвсэн сууж «Үнэн» сонин унших гэж үсэглэн сууж байна. Бараг үг бүрийг буруу дуудан мэдэхгүй үг болгож уншихад Удвал тухай бүр залруулан үсгээр үг бүтэхийн журмыг тэр уншиж байгаа зүйлтэй нь холбогдуулан тайлбарлан өгнө. Түүний бие ядарсан байдал илэрхий, тамир тэнхээгүй үүрэглэн сууж байна.

	— Аав одоо үсэглэж уншихаар болж шүү дээ. Энэ хэдэн хоног хичээлээ орхиогүй бол өдийд бүр сайн болоод байх сан даа гэж хэлээд Удвал ядарсандаа автагдан гэрээ налав.

	— Аав нь гайгүй ийм настай болсон хүн сураад ч юу гавих вэ харин миний охин л сайн сур гээд Удвалыг харж гайхан, яагаа вэ охин минь, 

	— Зүгээр ааваа түрүүнээс хойш толгой эргээд байна гэж үүргэлж байгаа мэт хоёр тийшээ ганхаж:

	— Түдэв гуай уул дээр надтай дайралдаад газарт булаатай төмөр хайрцгийг таны юм гэж байна билээ гэхэд Доной гайхаж:

	— Охин минь бие чинь муу байна уу даа. Ер нь царай чинь ч хачин

	— Тийм ээ, аав аа. Үгүй та сониноо унш, унш. Би зааж өгье гэж ширүүн босож ирэв.

	— Яагаад байна охин минь?

	— Толгой эргэж тамир тасраад л хөдөлж болохгүй, аав аа. Түдэв гуай надад бас чихэр өгөөд гэхэд Доной, Удвалын толгойг барьж үзсэнээ охин минь чи учиргүй их халуурч байна. Алив гэртээ оръё гэхэд Удвал босох гээд чадахгүй газар савж ойчих гээд тун болохгүй байна.

	— Үгүй яадаг билээ охин минь гэхэд

	— Үгүй аав аа, тэр төмөр хайрцагтай юм нээрэн манай юм уу?

	— Охин минь чиний ухаан орж гараад байх шиг байна. За аав нь өргөөд оруулъя гээд Удвалыг тэврэн гэртээ оров.

	 

	* * *

	 

	Үдэш болж эхлэв. Ажилчид зарим нь том түүдэг гал дүрэлзүүлэн түүнийг тойрон алчуур шидэж хөгжилтэй тоглож байв. Зарим нь маргаашийн ажилдаа бэлтгэж байна. Дандар хүрз, зээтүү зэрэг багажуудын ишийг засан сэлбэж байтал дэргэд нь нөгөө бүдүүн эр ирж:

	— Дандар гуай өнөөдөр би таван зээтүүний иш хугалчихлаа. Өчигдөр 4-ийг, үүгээрээ нормоо биелүүлдэг бол бас сайхан хэрэг ээ. Өдөр бүр ахиад байна шүү. Та надад нэг занаатай бөх модоор ишилж өгөхгүй юу гээд зээтүүгээ авлаа.

	— Тэгье хүү минь, тэгье. Чи сайн ч ажиллах хүүхэд юм. Гэвч зээтүүний иш олон хугалдаг нь л базаахгүй дээ.

	— Олон яах вэ дээ (зааж). Ингээд цохихоор л хугарчих юм гэж инээдэмтэй хэлэхэд, Дандар үл мэдэг инээмсэглэж

	— За за Дандар гуай нь одоо нэг сайн бөх модоор чамд тааруулж ишилж өгье гэв.

	Энд тоглож байгаа хүмүүсийн тэндээс эмэгтэй хүний сайхан хоолой ар хөвчийг дуулах сонсогдоно. Дандар хийж байгаа ажлаа зогсож, 

	— Ингэж сайхан дуулдаг чинь хэн бэ гэхэд

	— Гэрэл шигэв дээ гэж бүдүүн эр хариулав.

	 

	* * *

	 

	Гэрэл дуулж байна. Түүнийг сонсогчид тун их сонирхжээ. Алчуур хаях наадам дээрээс баалуулсан хүмүүс тус бүрдээ нэгэн номер үзүүлнэ. Заримыг нь хэд хэдээр хамтатгаж дуу дуулуулах ба бүжиг хийлгэхээр баалав. Тэдний дотроос Гэрэлийн дуулах биелэх, Самданы морин хуур дарах олноос онцгой байв.

	 


Зургаа

	 

	Нэгэнт үдэш орой болжээ. Тэнгэр бүрхэх шинжтэй байв. Үүлний цоорхойгоор хааяа хааяа тусах тэргэл сарны гэрэл маш тунгалаг байв. Түдэв шуудайтай юм үүрч хөлсөө гоожуулан явсаар лагерийн багцаа уулын оройгоор замнаж ирэв. Түүнд ноцож байгаа олон гал улалзан үзэгдэж, тэнд, бужигнан наадаж байгаа ажилчдын чимээ илхэн сонсогдоход удаан харж зогсоод гэнэт том том чулуу өнхрүүлж эхлэв. Яг энэ үеэр ширүүн борооны өмнөх хүчтэй салхи эхэлж лагерийг сандрааж байв. Хөмхийгөө зангидаж хүчлэн түлхэж байгаа Түдэвийн нүүрт, өнхөрч байгаа чулууд ээлжлэн харагдана.

	 

	* * *

	 

	Лагерь аюулд нэрвэгдэв. Олон том жижиг чулуу нисэн бууж ажилчид сандран ийш тийш гүйлдэнэ. Өнхрөн ирж байгаа хад чулууны харжигнах чимээ, хүн амьтны хашхирах тэвдүү дуун хүчтэй салхины исгэрэх их чимээнд хэнд юу хэлж байгаа нь огт сонсогдохгүй байв.

	Төмөрийн майхны нуруу мод чулуунд цохигдон хугарч, ноцож байсан галаа нөмрөн ойчив. Энд Гэрэл ганцаар ирж аль хэрэгтэй юмнуудыг салган авахыг оролдоно.

	 

	* * *

	 

	Үүлний чөлөө дэх сарны гэрэлд Самдан уулын орой дээр сүүмэлзэн үзэгдэх нэгэн дүрсийг үзэв. Дэргэдээ байсан Насанбатын гараас барьж тэр зүг заан үг хэлэхэд хэрхэн юу хэлсэн нь сонсогдохгүй, зөвхөн ам нь ангалзаж байв. Насанбат юу хэлснийг ойлгосонгүй авч Самданы заасан зүг рүү харахад сар хэдийн далд орж эгц өндөр уул харагдахтай үгүйтэй байв. Самдан санаа шулуудсан мэт хажуугийн уул өөд гүйв. Түүний замд Гавалмаа дайралдаж түүнээс үг асуувч тэр үгийг Самдан бас сонссонгүй тул Гавалмаад гараараа үл мэдэгдэх нэгэн дохио өгөх гээд гүйв. Гавалмаа гайхан түр зогссоноо хойноос нь гүйв.

	 

	* * *

	 

	Ширүүн бороо асгарч, хүчтэй цахилгаан гялалзах бүр хөөрхий болсон лагерийн байдал тодорхой үзэгдэнэ. Чулуу нурах зогсжээ. Хамаг майхнууд нь унасан ба урагдсан байв. Ажилчид цахилгааны гэрлийг ашиглан бие биесийг эрж явна.

	Мажиг, Дандар нарын нүүр үзэгдэж:

	— Хэн хэн байхгүй байна вэ гэж Дандар асуув.

	— Насанбат байхгүй. Бас Самдан алга. Гавалмаа алга гэж Мажиг хариулах сонсогдов. Бороо улам ширүүсэж энд тэндгүй шавхай тогтсон байна. Насанбат гартаа манийвал барьж тракторын дэргэд хэвтэж байсныг сая олов.

	 

	* * *

	 

	Гялс хийх цахилгааны гэрэлд Түдэвийн зугтааж яваа үзэгдэнэ. Тэр байна, тэр байна гэж Гавалмаа. Самданы гараас татав. Түдэвийн дүрс харанхуйд алга болов. Түүний хойноос гар гараасаа барилцан яваа Самдан Гавалмаа хоёр хад чулуун дундуур үзэгдэхгүй болов.

	* * *

	 

	Сумын эмнэлэг дээр Насанбат хэвтэж байна. Тэр одоо болтол ухаан ороогүй байгаа ажээ. Бадамгарваа Насанбатын дэрийг аятайхан засаад цонхоо нээнэ. Үүр цайлаа. Бороо ч тогтжээ. Та явахгүй яагаа вэ? Дандар гуай гэж хэлэхэд Дандар, Бадамгарвааг гайхсанаар ширтэн харж

	— Төмөр надад Насанбатыг харж хариуцаж бай гэж тушаасан даа хөө. Тэгээд хаашаа болохыг мэдээгүй байж буцаж болохгүй гэж Дандар хариулав.

	— Ухаан орохгүй л байна даа. Яс нь лав бүтэн юм шиг байна гэж цонхоор харахад өглөөний шар гэгээ туяарч тэнгэр хэдийн цэлмэжээ. Алсаас давхиж ирж байгаа морин төвөргөөн улам ойртон сонсогдох авай.

	— Нэг хүн ирлээ. Хэн юм бол доо гэж Бадамгарваа хэлээд эргэтэл Жамба орж ирлээ.

	— За Насанбат гуай ямар байна?

	— Аяархан ярь. Яасан чанга ярьдаг юм бэ? Ухаан ороогүй байна гэж Бадамгарваа хариулав.

	— Би өчигдөр орой зам дээрээс яваад өглөө ирсэн чинь юу болчихсон юм бэ бүү мэд. Лагерь дээр ганцхан Төмөр үлджээ. Тэр намайг нааш нь ирүүлж Насанбат гуайн биеийг асуугаад ир гэж явууллаа.

	— Лагерь гэж зүгээр тэмээ туйлчихсан юм шиг болчихжээ. Юу болоо вэ гэж Дандар асуухад:

	— Юу гэнэ ээ, зам дээр ганцхан хүн үлджээ гэж сая ухаан орсон Насанбат босоод ирэв.

	— Та хэвт. Нүд чинь хачин болоод, янз нь толгой чинь эргэж байна шүү гэж Бадамгарваа хэлэхэд, 

	— Ээ ашгүй. Дарга маань сэргэж байна гэж Дандарын нүүр баяртай болов.

	Насанбат биеэ барьж үзэн, эмзэглэж гайхсан байдлаар

	— Би яагаад энд ирсэн бэ? Хэн намайг нааш авч ирсэн бэ?

	— Дандар гуай л хэдүүлээ таныг авч ирсэн. Үгүй ингэж тав зургаан цаг ухаангүй хэвтээд яаж ингэж болох вэ. Та хэвт хэвт гэж Бадамгарваа шаардахад Насанбат үл хайхран, Жамбаас

	— Чи, зам дээр юу юу болсон гэнэ ээ?

	— Би сая зам дээрээс ирлээ. Лагерь маань юу ч үгүй эвдэрчээ. Ганцхан Төмөр үлджээ.

	— Бусад нь хайчихсан юм бэ гэж Насанбат сандран асуухад

	— Мэдэхгүй ганцхан Төмөр л байна билээ.

	— Явъя бушуухан явалгүй болохгүй. Замын ажлыг яасан ч тасалдуулж болохгүй. Алив миний хувцас хаана байна гэж орноосоо босов.

	— Үгүй та явж яасан ч болохгүй. Би, би таныг эмчийн хувиар шууд хориглож байна.

	— Бадамгарав аа! Миний бие гайгүй байна. Яасан ч муудахгүй гэж хувцаслаж эхлэв.

	 

	* * *

	 

	Гавалмаа, Түдэвийн шуудайтай юмыг нэгэн модны дэргэд тавиад арай ядан урагш хөдлөв. Түдэв хар хөлсөө цувруулан уулын орой руу зугтаж байлаа. Самдан түүнд улам ойртсоор аж. Хэн хэн нь ихэд ядарч эцсийнхээ тамирыг шавхан явна. Шөнө норсон хувцас нь одоо биеийн элчинд хатаад хуурай болсон нь маш үрчлээтэй болжээ.

	Зогс, зогсохгүй юу чи гэж Самдан хашхирахад Түдэв муухайгаар хялайн хараад бүсэн дэх хутгаа сугалан Самданыг шидэв. Самдан ч биеэ зайлуулж чадсан боловч тэр хутга Самданы гуянд шигдэв.

	 

	* * *

	 

	Наран арайхан мандаагүй өглөө эрт хэвээр байв. Лагерь дээр үнэхээр эзгүй мэт болж, энд тэндгүй ус тогтож, уранхай тасархай майхнууд эвгүй харагдана. Түүний дундуур ганцхан Төмөр бодлогод дарагдан уйтгартайнхан хэсүүчилж явах нь ямар нэгэн юмыг эрсэн мэт байв. Тэгээд Самдан. Гавалмаа хоёр маань хайчихдаг билээ гэж аяархан хэлээд хажуу тийшээ харахад Насанбат, Бадамгарваа, Дандар, Жамба нар ирж явав.

	— Ажилчид чинь яасан бэ, хайчихсан бэ, яагаад ажлаа хаяцгааж байгаа юм бэ гэж Насанбат ууртай хашхирахад, 

	— Хэн ч ажлаа хаяагүй. Манай ажилчид бүгдээрээ тэр ажиллаж байна гэж заахад уулын орой дээр өдий төдий хүмүүс бужигналдан харагдлаа.

	— Одоо дахиад манай зам дээр ийм аюул учрахгүй.

	Харин энэ аюулт хэргийн эзэн хэн бэ гэдгийг олох явдал чухал байна.

	— Эзэн нь заавал олдоно гэдэгт би бат итгэж байна. Ажилчид бүгдээрээ мэнд биз дээ гэж баярласан Насанбат асуухад Гавалмаа, Самдан хоёр байхгүй.

	— Эрсэн үү?

	— Эрээд эрээд олдоогүй гэж Төмөрийг хариулахад Насанбатын сэтгэлд нэгэн юм бодогдож, Самданы шөнийн байдал үзэгдэв. Уулын хормойгоор гол урсжээ. Шөнийн бороонд үерлэж маш сүртэй долгилон давлагаалан урсана.

	Түдэв бараг мөлхөх шахам бартаатай уул руу бууж явав. Түүний хойноос Самдан бас Гавалмаа тэндээс нэлээд хоцорсон ажээ. Уулын хормой голын эрэг минут тутам ойртож байв. Тэгээд Түдэв голын эрэг дээр ирмэгц шийдвэрлэх тулалдаан эхлэх болсныг мэдэж биеэ бэлтгэн босов. Самдан гүйцэж ирэв. Тэгээд тэр хоёр барилцан авалцаж ноцолдон Түдэв, Самданыг ус руу хаях санаатай ажээ. Хоёулаа газар унаж тэврэлдэн эргэлдэж байв. Гавалмаа сандран уул руу бараг өнхрөн орж ирэв.

	Түдэв, байн байн Гавалмааг хялайн харж түүний ирэхийн өмнө Самданыг нэг тийш болгохыг хичээх авч хүч хүрэхгүй байв.

	Ач тач ноцолдсоор хоёулаа ус руу ойчив. Уурлаж бухимдсан мэт ширүүн долгион давлагаалан үзэгдэж Түдэв Самдан нарын гар сарвалзан үзэгдэнэ.

	Гавалмаагийн нүдэнд нулимс гүйлгэнэн эргийн дагуу гүйж явна. Ширүүн урсгалт усанд Түдэв, Самдан хоёр хоёулаа амь тэмцэн самран харагдана.

	Гавалмаа урт мод барин Самданд хүргэхийг оролдоно. Тэгээд өөрөө усанд бүсэлхийгээ хүртэл орж арай гэж модоо хүргэж Самданыг татан гаргав.

	Түдэв ширүүн урсгалыг даган урссаар улам аюултай гүн ус бүхий ширүүн боргионд орж үзэгдэхгүй болов.

	 

	* * *

	 

	Насанбат, Төмөр, Дандар нар хэвээрээ ярилцан байна.

	— Гэрэл миний зураг төлөвлөгөө бүгдийг галын аюулаас аварсан. Гэрэлийн ачаар одоо ажил үргэлжилж байна. Харин Самдан, Гавалмаа хоёр л яав гэж Төмөр хэлэхэд Насанбат.

	— Аа тийм үү, Үгүй Самдан, Гавалмаа хоёр арай хамт яваагүй байгаа даа.

	 

	* * *

	 

	Гэрэл гэртээ ирэв. Хэдий наран нэлээд дээр хөөрсөн боловч Донойн гэр ганцаараа өрх нь бүтээлэгтэй байв. Гэрэл өрхөө татаад гэртээ ороход Доной толгойгоо барин Удвалын орны дэргэд суужээ.

	— Өдөр болчихсон гэж үү. Үгүй та нар хайчхав аа. Намайг юунд ганцаарыг маань орхив гэхэд Гэрэл ямар нэгэн аюултай юмыг тааварлан, 

	— Үгүй аав аа! Юу болоо вэ?

	— Хөөрхий гэж нулимсандаа хахаж муу дүү чинь өнгөрсөн гэж Доной хэлэв.

	— Юу яагаад? гэж Гэрэл бархирав.

	 

	* * *

	 

	Лагерь дээр олон хүн цугларсны дунд Самдан, Гавалмаа хоёр Түдэвийн шуудайтай юм, хутга малгай зэргийг үзүүлнэ. Шуудай дотроо алт мөнгө зэрэг сүм хийдийн үнэт эдлэлүүд байв. Гэтэл Дандарын чихэнд нэгэн хүн үг хэлэв. Царай нь хачин болж:

	— Юу? Удвал өнгөрч гэнэ ээ. Удвал өнгөрсөн гэнэ гэж дам дам ярилцсаар Самданд хүрэв. Самданы байдал хувирч миний дүүг энэ хүн хорлож алсан байх гэж Түдэвийн юмыг заана.

	Доной хормойгоо барин галзуу мэт алхалж явав. Түүний царай нь барайж, нүд нь гөлрөн, юуг ч анхаарахгүй алхална. Замд нь нүхтэй чулуун тоглоом зэрэг Удвалын дурсгалт газрууд дайралдана. Гэтэл нүхтэй чулууны жаалхан зайтай том хар нүх дайралдав. Ямар нэгэн юмыг хүн тэндээс ухаж авсан бололтой байв. Доной түүнийг хараад зогтусав. Тэр нь хамаг учрыг нь ойлгосон шинж илэрхий болж, түүний нүдэнд нулимс гүйлгэнэнэ. Хичээл зааж өгөх гэж байсан Удвалын байдал түүнд тодхон үзэгдэв.

	 

	* * *

	 

	Доной ингэж явсаар зам дээр ирэв, Түдэвийн хэрэглэлийг тойрон байгаа олны дунд ороод, Самданы үгийг давтах мэт Түдэвийн юмыг зааж энэ хүн миний охиныг хорлосон. Тэр муу хар үхээрийг дээ гэж хэлээд ухаан балардан ойчив.

	 

	* * *

	 

	Олон хүмүүс Удвалыг гашуудан оршуулав. Тэнгэр бас уйлагнан ганц хоёр бороо дуслуулж байв. Доной, Самдан нарын барайсан нүүр, Гэрэл, Гавалмаа нарын нулимстай нүд үзэгдэнэ. Насанбат, Төмөр хоёр ардын дайсан этгээдэд харамсалтайгаар хорлогдсон Донойн Удвал гэсэн бичигтэй чулуун хөшөөг суурилуулан тавив.

	 

	* * *

	 

	Дахин их дэлбэрэлт үзэгдэж, түүнээс дэгдсэн шороо тоосон дунд ажиллаж байгаа олон хүмүүсийн дүрс, хөлстэй нүүр, «Сталинч» гэдэг хүчтэй трактортаа, жолооч хүү суугаад «зүтгээд бай, аваргын аварга минь» гэхэд тэр машин аахилан уухилан зүтгэж байгаа байдал ээлжлэн үзэгдэнэ. Хүмүүсийн дунд нь кинонд үйлчлэх бидний танил хүмүүсийн дүрс нэг нэгээр үзэгдэнэ.

	Насанбат, Төмөр хоёр баярлан инээж байгаа ба бухимдан тэвдэж байгаа байдлаар ээлжлэн үзэгдсээр эцэстээ хоёулаа нүүр дүүрэн баяртай бие биесийг тэврэн авч байгаа байдлаар солигдоход засаж гүйцсэн сайхан дардан замаар хурдлан давхиж байгаа олон ачааны машинуудын дүрсээр хувирав. Машинууд янз бүрийн бараа ачсаны дотор өвсний машин, тариалангийн машин, барилгын гуалингууд. Эдгээр сүртэй зүйлүүд үзэгдэнэ.

	Яг Насанбатын хүсэмжлэн байсан дүрсүүд давтан гарна.

	Энэ бүхнийг, хажуугаар нь өнгөрөхөд Насанбат, Төмөр рүү эргэж, 

	— Чи энэ цувж байгаа машиныг хардаа. Цөмөөрөө Бэрхтийг давж ирсэн машин гэж боддоо. Урьд би ингэнэ гэж зүүдэлж байж билээ гэв.

	— Анх замаа эхэлж байхад энэ бүхэн ч холын хэрэг шиг л санагдаж байсан юм... гэж Төмөр хариулав.

	— Ёстой, ёстой... Олны хүч гэдэг сайхан юм даа. Одоо бид нэгдсэн хүч гэдэг, юуг хийж чаддагийг нүдээрээ үзлээ. Бид зөвхөн барилга дээр ч биш, мал аж ахуй дээр өөрийн бүх амьдрал дээр нэгдсэн хүчээр гаргаж ажиллана даа гэж Дандар өвгөн хэлэхэд Насанбат, Төмөрт, 

	— Дуулав уу чи! Нийгэм журам гэдэг манай холын ирээдүй биш, маргаашийн хэрэг болоод байна шүү дээ гэж хариулав.

	— Тийм ээ нэгдсэн хүч гэдэг нийгэм журам гэсэн үг шүү гэж Төмөр хариулав.

	 

	* * *

	 

	За ингээд энэ бичиг захидал илэрхийлэлтийг аваад одоо мордож маршал Чойбалсанд хүргэж өг гэж Насанбат Төмөрийн мөрийг алгадав.

	 

	* * *

	 

	Төмөр сайхан засмал замаар давхиж байна. Зам явсаар нэгэн замд нийлэхэд, Төмөр:

	— За аймгийн замд орлоо гэж жолоочдоо хэлэв. Дахин өмнөх зам жирэлзэж, бас нэгэн замд нийлэхэд, 

	— Одоо Улаанбаатарын замд нийллээ гэж жолооч нь Төмөрт хэлэв.

	 

	* * *

	 

	Зун цагийн Улаанбаатарын үзэсгэлэнтэй байдал хадагдана. Хурдлан довтолж байгаа машин дээрээс том том барилга, сүртэй сайхан дэлгүүр цэцэрлэг зэрэг олон сайхан юмнууд харагдана.

	 

	* * *

	 

	Засгийн газар, Ерөнхий сайдын албаны өрөө.

	Маршал Чойбалсанд, илэрхийлэлт гэж томоор бичсэн гарчигтай дугтуйг авч задлан уншина. Өмнө нь Төмөрийн авч ирсэн олон захидал байна. Түүний дотор Дандар, Мажиг зэрэг олон хүний захиа харагдана.

	Маршал илэрхийлэлтийг уншиж гүйцээд, ширээнээсээ Монгол улсын газрын том зураг гаргаж, ямар нэгэн хоёр цэгийг холбон шугам татав. Дараа нь ширээн дээрх захидлаас нэгийг авч задална. Энэ үеэр үүд нээгдэж, нарийн бичгийн дарга орж ирээд:

	— Нөхөр маршал аа, танай урьсан инженер Төмөр хүрэлцэн ирээд байна гэхэд маршал, захидлаас нүд салган, 

	— Оруул, оруул, ! гэж тайван хэлээд захидлыг яаралгүй хумин тавьж Төмөрийг угтан босов.

	— Төмөр, маршалтай мэндэлж, яриагаа юу гэж эхлэхээ мэдэхгүй зогсоход, 

	— За суу, нутгийнхаа сонин ярь! гэж маршал инээмсэглэн хэлэв.

	— Бид, дээр танд ярьсан ёсоор ажлаа эхэлж Бэрхтийн даваан дээгүүр замаа тавиад, хугацаанаас нь 18 хоногийн өмнө бүх ажлаа гүйцээлээ гэж Төмөр хэлэв.

	— Ухай яасан сүрхий улс вэ, та нар чинь гэж маршал хэлнэ.

	— Энэ бол нөхөр маршал, зөвхөн бидний сүрхийнх биш. Бэрхтээр халхлагдсан олон сумын ард, манай ажилд хүн хар тэрэг ачлагаар тусалж байсан. Манай нам, засгаас, танаас цаг тухайд зохих материалаар ба техникээр хангаж байсан. Энэ бол манай зам барилгачны урам зоригийг улам хөгжөөж, бидний ажилд тун их нэмэр болсон юм.

	Маршал ширээнийхээ цаанаас босож, Төмөрийн дэргэд ирээд, 

	— Та нарын хийсэн энэ зүйл бол асар их ажлын эхлэлт юм. Ард түмэн сайн дураараа, өөрсдийн идэвхээр, хүчээр, хөрөнгөөр энэ мэт том том ажлыг өргөнөөр хийж байна. Энд тэндгүй зам, гүүр, барилга, клуб сургууль босож, ард түмний их барилгын ажил явагдаж байна. Энэ бол манай ирээдүйн, социализмын их суурь юм. Бид, тэр суурийг баттайгаар тавьж байна. Би тэр их ажилд зүтгэгчдийн нэг нь болсон танд баяр хүргэе гэж гарыг нь бариад.

	— Та чинь хэдтэй вэ? гэж асууна.

	— 25-тай

	— Хүүхдээрээ байгаа юм байна шүү дээ. Чи чинь. Мажигийн хүү бил үү?

	— Тийм ээ, нөхөр маршал. Та миний эцгийг таньдаг юм уу?

	— Танилгүй яах вэ? Сайн малчны зөвлөгөөн дээр уулзаж байсан юм. Бас тэр жил, фронтод бэлэг хүргэхэд цуг явсан юм. (Түрүү уншиж байсан захиагаа ширээн дээрээс авч) Танай эцэг намайг урьсан байна. Ер нь ч тэр сумаар нэг очно гэсэн юм. Би удахгүй чиний барьсан замаар танайд очно гэж маршлыг хэлэхэд, Төмөр:

	— За нөхөр маршал гэж баяртай инээмсэглэнэ.

	 

	* * *

	 

	Голын дагуу дахь улиас бургаасан ой үзэгдэнэ.

	Ойн өргөн цоорхойд хэн ч үгүй хоосон ажээ. Гагцхүү дөрөө шүүрэм өндөр ургасан цэцэг ногоо аясын салхинд үзэсгэлэнтэй найгана. Энэ цоорхойн нөгөө талаас морьтой хоёр хүний дүрс үзэгдсээр кадрт ойртон ирэх нь Төмөр, Гэрэл хоёр байв. Тэр хоёр мориныхоо амыг сул тавьж, мөр мөрөө түшилцэн толгойгоо нийлүүлж, сэтгэл зүрхнийхээ үгийг ярилцан яваа нь маш янаг дотно харагдана.

	— Чи тэгээд тэр зургийн ард хайрт чамдаа дурсгал болгоё гэж бичсэн байдаг шүү дээ?

	— Чамд явуулах гэж байсан зураг байхгүй юу. Тэгээд Жамба муу золиг булааж авчхаад өгөхгүй. Авбал зүрхтэй минь хамт сугалж ав гээд гэж хоёулаа инээлцэнэ. Тэр хоёр явсаар нэгэн морин замд нийлэв.

	— Тэр хэн бэ? Хүн ирлээ гээд Гэрэл, Төмөрийн мөрөөс биеэ холдуулав.

	— Жамба шив дээ. За гайгүй чамтай уулзана даа гэж Төмөр шазуураараа заав.

	 

	* * *

	 

	Жамба хэнхдэг задгай салхи сөрөн давхиж явснаа санамсаргүй Төмөр, Гэрэл хоёрыг хараад, 

	— Үгүй энэ хоёр чинь хэн бэ. Төмөр, Гэрэл хоёр шив дээ, Мөн яах аргагүй, мөн. Би ч учрыг нь мэдээгүйгээр бол баахан үзэл суртлын талаар дорой хэрэг гаргачихсан шүү. Эндээс чинь зайлъя яршиг гэж тэднийг үзээгүй мэт өөр тийш мориныхоо амыг залж давхив.

	— Жамбаа хүлээ! гэх Төмөрийн дуу сонсогдоно. Жамба зогсолгүй давхина.

	 

	* * *

	 

	Гэрэл, Төмөр хоёр хар эрчээрээ давхина. Жамба бас зугтана.

	Тэд хөөсөөр Жамбад ойрхон очиход, 

	— Намайг дэмий хөөгөөд яах вэ дээ. Би та хоёртой уулзахаасаа зовж байна. Харин сумын төв дээр одоохон оч. Тэнд баяр болох гээд цугларч байна гэж мориндоо ташуур өгөн улам хурдлав.

	— За за болъё. Нээрэн үүнийг элдээд ч яах вэ гэж Төмөр хэлэхэд Гэрэл зөвшөөрсөн мэт мориныхоо амыг татав.

	— Нээрэн бид хоёрын явдлыг мэддэггүй байсан нь үнэн байх шүү

	— Яалаа гэж мэдэх вэ дээ. Ерөөсөө хэн ч мэддэггүй байсан юм чинь.

	— Тэгвэл одоо мэдэгдэнэ дээ. Бүгдэд мэдэгдэнэ гэж Төмөр хэлээд Гэрэлийн нүүр өөд ширтэхэд, 

	— Мэдэхгүй, мэдэхгүй. Би бас л гайхаад байна. Би одоо өөрийгөө сургуулийн сурагч гэж үзэж байна.

	— Харин даа, тэгвэл хоёулаа хотод сууна.

	— Мэдэхгүй, мэдэхгүй. Би юу ч мэдэхгүй байна гэж хэлээд Гэрэл давхив. Төмөр хойноос нь давхина.

	 

	* * *

	 

	Сумын төв туг лоозонгоор маш гоёмсгоор чимэглэгджээ. Энд тэнд ачааны суудлын машинууд үзэгдэнэ. Хүн бүрийн аманд маршал маань энд ирсэн гэдэг хэдхэн үг сонсогдоно. Энэ яриа дамжсаар Төмөр, Гэрэл хоёрт сонсогдов.

	 

	* * *

	 

	Насанбат, Төмөр хоёр замаа улаан даавуугаар хаан татаж байв. Дэргэд нь олон хүүхдүүд гайхан харцгаана.

	— Ахаа замаа яах гэж ингэж хааж байгаа юм бэ гэж Өөдөс асуухад, 

	— Бүгдийг мэдэх сэн гэж бодоод байна уу даа чи. Сумынхаа төвөөс явах анхны машинуудаар замаа нээх гэж байгаа юм мэдэв үү гэж Насанбат хариулав.

	— Мэдлээ, мэдлээ гэж Өөдөс яг эцэг шигээ хэлэв.

	— Үгүй, зүгээр биеэрээ Дандар гуай шиг шүү дээ гэж Төмөр инээнэ.

	 

	* * *

	 

	Маршал Чойбалсан нэгэн айлын гэрээс олон өвгөд хүүхдүүдийг дагуулан гарч ирэв. Тэдний дотор Дандар, Доной, Мажиг нар байна. Доной нүд дүүрэн нулимстай. 

	— Мэдлээ, мэдлээ. Маршал минь би гэдэг нэг юу ч мэдэхгүй балмагдаж зовсон амьтан байгаа юм гэхэд.

	— Урьдын явдал яах вэ дээ. Та дэндүү сэрэмжгүй гэнэн дээрээс тийм болжээ. Одоо урьдын өнгөрсөн явдлаараа ул хийж өмнөө байгаа сайн ажлаар зул хийж явах болжээ гэж маршал, Донойд хэлээд машиндаа суув. Өвгөд хүүхдүүд цөм маршлын дагалдах хүмүүсийн машинуудад чихцэлдэн сууцгааж явав.

	Маршал зам дээр ирэхэд олон хүмүүс алга ташин угтав.

	Маршал цуглаан тийш гараар дохин баяр хүргээд, зам руу явав. Гэрэл, аавыгаа харж.

	— Хүүе, ааваа гэж гүйн очиж, та маршалтай хамт ирэв үү гэхэд

	— Тэглээ хүү минь маршалтайгаа уулзаж ханатлаа ярилаа даа. Одоо нэг аавын чинь сэтгэл сайхан онгойж байна.

	— Ааваа, намайг сургуульд явуулахаар болсон.

	— Яв даа охин минь яв. Харин муу ах бид хоёр чинь жаалхан тиймхэн байх болов уу даа гэж Донойн хэлэхэд дэргэд нь хэдийн Самдан, Гавалмаа хоёр ирчихсэн байв.

	— Ааваа бид хоёр ердөө газардахгүй гэж Самдан хэлэхэд Доной, Самдан, Гавалмаа хоёрыг ээлжлэн харав.

	Гавалмаа ичингүйрсэн мэт инээмсэглэн газар харна.

	 

	* * *

	 

	Маршал бэлтгэсэн газар ирээд, 

	— Замаа хэн нээх юм бэ, болоогүй юу гэхэд, 

	— Танаар л нээлгэх гээд байгаа юм шүү дээ гэж Дандар хэлэв.

	— Үгүй би яалаа гэж нээх вэ. Энэ замыг удирдаж бариулсан инженер нь нээх хэрэгтэй гэхэд Төмөр олны дундаас гарч ирэв.

	— За шинэ ажил бүтээсэн шинэ хүн чи өөрийнхөө удирдаж байгуулсан замыг нээ! гэж маршал, Төмөрт хайчаа өгөв...

	Үргэлжилсэн их ура сонсогдож алга ташин баярлалдах их чимээн дундуур олон машинууд сумын төвөөс гарч яваа үзэгдэнэ. Зарим нь олон багачуудыг суулгасан ба зарим нь арьс, шир, ноос, ноолуур ачсан үзэгдэнэ.

	Маршал Чойбалсангийн дэргэд Насанбат, Төмөр, Дандар, Мажиг нар байна. Маршал олон тийш хандаж, 

	— Та бүхний барьж бүтээсэн энэ зам бол ганцхан хөсөг тээврийн төдийгүй бас соёл боловсрол, хөгжил цэцэглэлийн зам юм гэв.

	 

	Төгсөв.

	 

	1951 он

	 


“Ч. Ойдов: ЗОХИОЛУУД II” номын 1981 оны хэвлэлийн ГАРЧИГ

	 

	Өмнөх үг 

	 

	ЖҮЖГИЙН ЗОХИОЛ

	Юун тухай будилаан бэ?

	Амархан адрес

	Гэмшил

	Хуйвалдлага

	Шинэ жил

	Шүүмжлэл

	Гэр бүлийн асуудал

	Уралдаан

	Миний алт шиг авгай

	Аргат бяцхан баатар

	Эвийн энх

	Үлгэрийн чуулга

	Үнэг чоно хоёр

	Цэцэрлэгч

	Ламтай данс бодсон нь

	 

	КИНО ТУУЖ

	Зам

	Гурван найз

	Их жанжин Сүхбаатар танаа

	Баясгалан

	 

	ӨГҮҮЛЛЭГ, ТУУЖ

	Чөтгөртэй бууц

	Давхар баяр

	Билэгт

	Балбар

	Хуучин танил

	Амьдралын замд

	Болсон явдал

	Давхар майхан дотор

	Баярын зочид

	Эв зүй

	Бяцхан өгүүллэгүүд

	Алтан цаг

	Сайхан сонин

	Равжаа гуай

	Бөхбат

	 

	НАЙРУУЛАЛ, ТЭМДЭГЛЭЛ

	 

	Эх орны бат хэрэм

	Даригангаас Долнуур

	Танкийн цуваа Же-хэ-д оров

	Манай цэрэг Же-хэ хотод орсон нь

	Цэргийн дуу бүжгийн чуулга Өвөр монголд тоглов

	Ардын цэрэг алтан жолоогоо нутгийн зүг залсан нь

	Улаанбаатараас Москва хүртэл

	Баярын нулимс

	Өртөөний гадаа

	Шинэ үеийн «Байцаагч түшмэлүүд»

	Түүхт нутаг дээр

	Ажилчны байшинд

	Говийн хүүхнүүд

	Тракторчдын дунд

	Дурсан санахад

	Эрхэм хайрт Ворошилов

	Хариу хүснэ

	Авьяас нь дэлгэрч алдар нь мандаг

	«Алтайн оргил» 

	«Хоёр оргил» 

	Баяр хүргэе 

	Шүлжгээ

	 

	НОМ ЗҮЙ

	Ч. Ойдовын зохиолын жагсаалт

	 


“Ч. Ойдов: ЗОХИОЛУУД II” номын ӨМНӨХ ҮГ

	Чойжамцын Ойдов бол манай үеийн жүжгийн нэрт зохиолчийн нэг билээ. Монголын зохиолчдын эвлэлийн хороо түүний уран бүтээлийн өвийг цуглуулан судалж, хоёр ботид багтаан хэвлэхээр шийдвэрлэсэн юм. Түүний нэг дүгээрийг 1969 онд «Өмнөх үгийн» хамт хэвлүүлжээ. Түүнд Ч. Ойдовын туурвисан том хэлбэрийн жүжгийн 12 зохиол оржээ. Хоёрдугаар ботид нь түүний бичсэн нэг бүлэгт жүжиг, жижиг үзэгдэл, кино тууж, өгүүллэг, найруулал, туужийг оруулж байна. Энэхүү хоёрдугаар боть нь нэгдүгээр ботитойгоо нийлээд Ч. Ойдовын уран бүтээлийн шинжийг бүрэн харуулж чадна гэж үзэж байна. Энэхүү боть нь Ч. Ойдовын уран бүтээл төдийгүй 40-50-аад оны үеийн манай орны ялангуяа жүжиг, киноны зохиолын хөгжлийг танин мэдэхэд тус болно. Нэгдүгээр ботийн «Өмнөх үг»-д Ч. Ойдовын бичсэн том хэмжээний жүжгийн зохиолын тухай өгүүлсэн учир энд зөвхөн нэг бүлэгт жүжиг, жижиг үзэгдэл, кино тууж, өгүүллэг, тууж, найруулал, тэмдэглэлийн талаар дурдав.

	Ч. Ойдов бол жүжгийн том зохиол бичихийн зэрэгцээгээр сайн дурын уран сайханчдад зориулж, нэг бүлэгт жүжиг, жижиг үзэгдэл олныг туурвисан байна. Тэр нь жүжгийн том зохиолын нэг адил тухайн үеийн шаардлагын дагуу ургаж гарсан байна.

	Дөчөөд оны дундуур энх тайван цаг эхэлж, улс ардын аж ахуй соёлыг удаан хугацааны төлөвлөгөөтэйгөөр хөгжүүлэх, бүх нийтийг бичигтэн болгох, амьдралын гүнд шинээр бий болон хөгжиж байсан социалист өмчийг арвижуулан хөгжүүлэх зорилт хурцаар тавигдаж байсан бол тавиад онд түүнийг амжилттай биелүүлээд, аж үйлдвэр, тээвэрт социалист шинэ шинэ салбар бай болж, сангийн аж ахуй өргөжин, хөдөө аж ахуйн нэгдлүүд үүсэн дэлгэрч байлаа. Хөдөлмөрчдийн боловсролыг ахиулах, соёлч байдлыг дээшлүүлэх хөдөлгөөн өрнөж байв. Ч. Ойдовын уран бүтээлд энэ бүхэн тусгалаа олжээ. Тэр нь «Гэмшил» нэг бүлэгт жүжгийн зохиолдоо хайхрамжгүй, сахилгагүй, нэрэлхүү байдал, бичиг үсэг үл мэдэх явдлын муухайг дээгүүр зантай, нэрэлхүү Лувсангийн дүрээр элэглэн шүүмжилжээ. Өртөөний морийг хайр гамгүй эдэлж, гэмтээн үхүүлсний төлбөр нэхэмжилсэн бичгийг Лувсан тахал гарсан байна гэж буруу уншаад, нутгийнхныгаа сандаргаж, эцэст нь өөрөө шившгээ тарьж байна. Хэтрүүлэггүй шог зохиол байдаггүй билээ.

	Ч. Лодойдамба, Ц. Зандраа хоёрын бичсэн «Нэгэн оройн хэрэг» өгүүллэгийн сэдвээр Ч. Ойдов «Шинэ жил» нэг бүлэгт жүжгийн зохиол туурвижээ. Мөн тэр өгүүллэгээр хийсэн богино хэмжээний кино ч бий. «Шинэ жил» жүжгийн зохиолд халуун намраар шинэ жил хийнэ гэдэг үг сонсоод, бэртэй болохын хүслэн болж явсан Бүтэд, хүү минь эхнэртэй болох гэж байгаа хэрэг гэж тааварлан, найз авгайтайгаа илбэн хуримын юм бэлтгэж эхэлнэ. Гэтэл хүү нь жилийн төлөвлөгөөг биелүүлээд, дараа жилийн ажилд орж байгаа баяр тэмдэглэх гэсэн юм байжээ. «Шинэ жилд» ингэж тус улсыг хөгжүүлэх анхдугаар таван жилийн төлөвлөгөөний жилүүдэд ажилчин түмний сэтгэл санаанд бий болж байгаа шинэ зүйл, ажил хөдөлмөрийн амжилт, хамт олны сайхан шинжийг хөгжил баясал, инээдтэйгээр дүрслэн үзүүлжээ. Мөн «Уралдаан» гэдэг жүжгийн зохиолдоо тавиад оны үеийн хүний сэтгэл санаа, ёс суртахуунд гарч байгаа их өөрчлөлтийг социалист уралдааны явц дундуур нээн харуулсан байна.

	Ч. Ойдов шинэ үеийн гэр бүлийн сэдвээр «Миний алт шиг авгай» «Гэр бүлийн асуудал» зэрэг нэг бүлэгт жүжгийн зохиол бичжээ. Үүний сүүлчийнхийг Зөвлөлтийн зохиолч М. Талвестын зохиолоос санаа авч туурвисан байна. Эдгээр зохиолд гэр зуурын ажлыг хамтарч хийх, эмэгтэйчүүдийг хүндэтгэх асуудлыг дэвшүүлжээ. Сэрээтэр гэргийнхээ эзгүй хойгуур гэртээ хоол унд хийж завгүй байхад Данзан гэргийгээ хүлээж ядаад, айлынхаа хоол «буудаж», бас гэргийгээ хүндэтгэдэг, гэрийн ажилд сайн хүн болох гэж нэрэлхэн будилж явна. Тэгэхэд Баатар ухуулга яриандаа эмэгтэйчүүдийг хүндэтгэх, гэр зуурын ажлыг хамтран хийх талаар жигтэйхэн сайхан ярьдаг хэр нь гэртээ орохтойгоо зэрэг алжаасан, сонин уншсан хүн болж хэвтдэг зантай хүн. Түүний гэргий Цэвэлмаа Баатараас дутуугүй албан ажилтай хэр нь хүүхдээ арчлах, хоол унд бэлтгэх хийх гэсээр байгаад өдрийн сонин ч харж, радио ч сонсож амжихгүй явна. Баатарын дүү бүсгүй бэргэнтэйгээ үгсэн ахыгаа хүүхдээ арчлах, гэр зуурын ажилд сургаж байна. Ч. Ойдовын бичсэн нэг бүлэгт жүжгийн зохиол, жижиг үзэгдлүүд нь хуучны дадал заншлын балгийг уран хошноор төөнөн шатааж, амьдралын гүнд бий болж байгаа шинэ зүйл, шинэ дадал заншлын оч, цогийг дэмжин дүрэлзүүлэх гэсэн санаагаар дүүрэн билээ.

	Ч. Ойдов бол манай үеийн хошин жүжгийг хөгжүүлэх талаар санаа тавьж явлаа. Түүний бичсэн «Далан худалч» алдартай билээ. Мөн «Юун тухай будилаан бэ?», «Амархан адрес» зэрэг хошин жүжиг, жижиг үзэгдэл бичжээ. Эдгээрийн аль аль нь ажил хөдөлмөр, мэдлэг боловсролоо дээшлүүлэх, эелдэг сайхан харилцаанд саад тотгор болж байгаа залхуу хойрго, сахилга журамгүй, салан задгай байдал, хэрцгий догшин зан авирыг элэглэн жигшүүлж байна.

	Ч. Ойдов бага, дунд ангийн насны хүүхдүүдэд зориулсан жүжгийн зохиол олныг бичжээ. Үүндээ ардын аман зохиолыг чадамгай ашиглаж байв. «Аргат бяцхан баатар» жүжгийн зохиолдоо ядуу хүний хүүхдийн сэргэлэн цовоо байдал уран арга, мэргэн ухаанаараа ихэмсэг ноёд, түүний бараа бологчдыг дамшиглан ялж байгааг үзүүлжээ. Энэ зохиолд бас адгуусан амьтныг хүмүүнчлэн дүрслээд, чоныг ноёнтой, туулайг харц ядуусын хүүхэдтэй адилтгажээ. Туулай «хүн чамд тус болсон бол санаж яваарай! Түүнийг үүрд!» гэж байна. Энэ бол үлгэрийн баатрын үгээр хүүхдүүдэд хэлж байгаа нинжин сэтгэл, хамт олны тухай үнэтэй сургаал мөн. «Эвийн энх» жүжгийн зохиолдоо хүйтэн дайныг халуун дайн болгох гэсэн империалистуудын эсрэг тив дэлхийн сайн санаат хүмүүс нэгдэн тэмцэж, ялан дийлж байгааг үлгэрийн хэлбэрээр үзүүлжээ. Энэ зохиолын баатар Харандаа африкийнхныг, Цагаандай цагаан арьстныг, Шарандай шар арьстныг төлөөлж байна. Тэд бие биеийнхээ арьс өнгө, шашин шүглэг, зан заншлын онцлогийг үл ялгаварлан, дайнч мангасын эсрэг санаа нийлэн тэмцэж, түүнийг сөнөөн дарж байна. «Аюулт дайныг бид дийлж чадлаа. Алтан дэлхийн хүн амьтан ингэж хоорондоо үгээ ололцон, эвээ сахиж байх юм бол хүн төрөлхтөн хоорондоо байлдах байтугай хүүхдүүд хоорондоо зөрөлдөхгүй байх» юм гэж Шарандай хэлж байна. Энэ бол одоо ч гэсэн хүн төрөлхтний амар жимэр аж төрөхийн амин гол асуудал хэвээр байна.

	Ч. Ойдов Э. Оюунтай хамжиж афган, албани, орос, хятад, энэтхэг ардын үлгэрийн цоморлогоос сэдэж, хүүхдэд зориулан жижиг үзэгдэл олныг бичсэн юм. Түүнийгээ үлгэрийн чуулга гэж нэрлэжээ. Тэр хамтран ажиллахыг эрхэмлэн явжээ. Тэр нь 1947 онд Ч. Лодойдамбатай хамтарч «Хуйвалдлага» жүжгийн зохиол бичиж, социалист өмчийг бүрэлгэн сүйтгэгчдийн хорон санаа хорт явууллагыг шүүмжлэн илрүүлжээ. Түүнийг анх «Сайн дурын уран сайханчдад тусламж» сэтгүүлийн 1948 оны дөрөвдүгээрт хэвлэжээ. Дараа нь 1977 онд Ч. Лодойдамбын түүвэр зохиолд оруулсан байна. Ч. Ойдов 1951 онд Ч. Чимидтэй хамтарч «Жаргалын зам» дуурийн цомнол бичжээ. Энэхүү цомнолд дорно зүгт дүрэлзэж байсан дайны голомтыг унтраалцаж, энх цагийн бүтээн байгуулах их хөдөлмөр эхэлж байсан түүхэн үеийг дүрслэн үзүүлжээ. Ингэж хамтран ажиллах нь бие биедээ санаа өгч, бие биеийнхээ уран сэтгэмжийг баяжуулан, урлах эрдмийн туршлагаас харилцан сурахад ач холбогдолтой билээ.

	Ч. Ойдов, Э. Оюун хоёр үлгэрийн чуулгадаа «Үлгэрийг одоо үеийн зохиолын өвөг эцэг, эмэг эх» гэж нэрлээд «үндэстэн бүрийн үлгэрүүд их сонин байдаг. Буг чөтгөр, бурхан сахиусыг бодитой мэт ярина. Адгуус амьтан, жигүүртэн шувууг хэлтэй яриатай болгон хувилгана. Наран, саран, салхи шуургыг хооронд нь тэмцүүлнэ. Тэгэхдээ ямар ч үндэстний үлгэрүүдэд хоорондоо нэг их адилхан төстэй тал байдаг. Тэр юу вэ гэвэл харгис бурангуй нь хэзээд ялагдаж, үнэн шударга нь хэзээд ялдгаараа ард түмний үлгэрүүдэд хоорондоо тун адилхан шүү» гэж бичжээ. Монгол ардын үлгэрээр бичсэн жүжигт уран аргат шар үнэг муу санаат хөх чоно, бардам дээрэнгүй бар хоёрыг залилан чадаж байхад афган ардын үлгэрээр бичсэн жүжигт цэвэрлэгч ядуу өвгөн баяныг ухаан самбаагаараа давж байна. Орос ардын үлгэрээр бичсэн жүжигт ажилч хичээнгүй тариачин ховдог шунахай ламыг сайн нөхдийнхөө дэмжлэг тусламжтайгаар ялан давж байна. Энэ үлгэрт шашны номлолын хуурмагийг илрүүлэн жигшүүлсэн байхад энэтхэг ардын үлгэрээр зохиосон жижиг үзэгдэлд ядуу цэрэг тариачин хоёр илбэж байгаад хааныг ялж, хаангүй ард, хаангүй цэрэг, хаангүй улс байж болохыг үзүүлжээ.

	Энэхүү үлгэрийн чуулга бол олон үндэстний оюун санааны дээжийг хүүхэд багачуудад танилцуулан, тэдний оюун ухааныг тэлж, бодлыг гүнзгийрүүлэн, уран сэтгэлгээг хөгжүүлэхэд тус болж байна.

	Ч. Ойдов хэд хэдэн кино тууж бичжээ. Түүний бичсэн «Их жанжин Сүхбаатар танаа» кино туужаар Д. Жигжид. О. Уртнасан нар «Ардын элч» кино бүтээсэн юм. Энэ нь зохиолч, найруулагч, оператор, жүжигчин, зураач нарын бүтээлч хамтын ажиллагаа, уран сайхны уйгагүй эрлийн үр дүн билээ. Ямар ч жүжиг киног ганц хоёрхон хүн бүтээдэггүй тэр нь хамт олны бүтээл нийлэг урлаг билээ. Жүжиг, кино хоёрын аль аль нь уг зохиолоос зөрөх явдал ч байдаг. «Их жанжин Сүхбаатар танаа» гэдэг нэрийг кино дэлгэцнээ «Ардын элч» гэж өөрчилжээ. Уг кино туужийг дэлгэцтэй зэрэгцүүлж үзэхэд үндсэн санаа нь ижил боловч зарим үйл явдал зөрж байна. Уг кино туужийг уншиж байхад хөдөө нутгийн ардын хурлаас их жанжин Сүхбаатарт бичсэн бичгийг Дарьбазар авч яваад, дайсанд баригддагийн даваан дээр учрыг нь хэлж Ариунаад өгч өөрөө зам буруулан зугтдаг бол кино дэлгэцэд үзэж байхад Бадарч авч яваад дайсанд хариугүй баригддагийн даваан дээр Дарьбазарт өгч, Дарьбазар улмаар Ариунаад өгч, зам буруулан явна. Кино туужийг уншиж байхад Ариунаа зэгсэн малтай товхийсэн айлын ганц охин бөгөөд амьдралын хатуу бэрхийг даван туулж, хал үзэж халуун чулуу долоосон өвөг эцгээ өргөн тэтгэж явдаг бол мөн кинонд Ариунаа бол албанд явсан Дарьбазарыг мөрөөдөн бяцхан хүүтэйгээ хоёул аж төрж явна. Бас мөн кино зохиолд цагаантан, гамингийн үлдэгдлүүд орон нутгийн харгис лам ноёдтой хуйвалдан ардын хувьсгал, ардын засгийн эсрэг тэмцэж байхад уг кинонд цагааны дээрэмчдийн дотор хувьсгалч, интернационалч нар ажиллаж хамгийн аймшигтай үед Ариунаад тусалж байна. Тэрчлэн зохиолын Ламчинг кинонд Дүлзэн гэж нэрлэжээ. Зохиолыг нь үзэж байхад ардын засгийг зөвшөөрөхгүй гэсэн орон нутгийн феодлуудын эсэргүүцлийн бичгийг Ламчин Сүхбаатарт хүргэх гэж ардын элч Ариунаатай өрсөлдөн хүрээ орж байхад уг кинонд цагаантантай шууд нийлсэн Дүлзэн Ариунааг ой дотор гүйцээд буудах гэж байгаад тэдний дотор ажиллаж явсан хувьсгалч цэрэгт буудуулж байна. Кино тууж, дэлгэц хоёрын иймэрхүү зөрөө бол үйл явдлын дэс дарааг дэлгэц дээр өрж, түүний үзэл санаа, зөрчлийг тодруулах явцад гардаг байна.

	«Их жанжин Сүхбаатар танаа» кино тууж, «Ардын элч» кино хоёрын аль алинд нь хувьсгалжсан ард түмний зориг тэмцэл, нам, жолоодогч, ард түмний холбоо ангийн тэмцлийн шуурган дундуур үүсэн бэхжиж ямар ч дайсанд ялагдашгүй хүч болж байгааг уран дүрээр дурайлгажээ. Үүнийг үзэж, уншиж байхад 1921 оны ардын хувьсгал бол зөвхөн үндэсний хүрээгээр хязгаарлагдмал буюу орон нутгийн шинжтэй биш, харин дэлхийн хувьсгал, дэлхий дахины үндэсний эрх чөлөөний хөдөлгөөний салшгүй хэсэг байсныг тод дүрслэн үзүүлжээ.

	Ч. Ойдов, Ч. Чимидтэй хамтарч «Зам» жүжгийн зохиолыг кино тууж болгожээ. Жүжгийн зохиолын үйл явдлыг тайз дээр өрж зөрчлийг нь тодруулдаг бол кино зохиолыг дэлгэц дээр өрж дэс дарааг нь олж бичдэг байна. Түүний үйл явцад засвар өөрчлөлт ч хийж болдог билээ. «Зам» кино туужийг уг жүжгийн зохиолтой нь зэрэгцүүлэн үзэхэд үйл явдал, баатруудын үзэл санаа, шинж чанарын хувьд нэлээд засвар хийсэн байна. Уг жүжгийн зохиолд Жамба панзчин гардаг бол кино туужид Жамба бол панзчин биш, харин биеийн амрыг харамтгай, хөнгөн, марзандуу залуугийн дүрийг дурайлгаж байна. Тэрчлэн их сургуулийн хүн эмнэлгийн ангийнхны төгсөлт, концертын хэсгийг кино туужаас хасжээ. «Зам» жүжгийн зохиолд сүжиг бишрэл, хувийн шуналд идэгдсэн Дондов нэг дүгээрт сүжигтнийг ашиглан, хоёр дугаарт өөрөө мэдэхгүйн гайгаар аюулт халдварт өвчний үүр бий болгож гамшиг тарьсан ч гэсэн олны дотор чөлөөтэй тэнэж, эцсийн эцэст Чойбалсанд «битгий намайг муулж хэлээрэй» гэж байдаг бол уг кино туужид түүнийг Түдэв гэж нэрлээд, өөр байдал гайгаар гаргажээ. Түдэв ял эдлээд, нутагтаа ирсэн боловч онгон уулын хөрсийг хөндөж, гацаа хянгыг сэтэлж, зам тавихыг эсэргүүцэж, малын халдварт өвчний нян тарааж, аадар бороог далимдуулж, хад чулууг сэм нурааж, гай тарьсаар яваад, эцсийн эцэст олны эсэргүүцэлтэй тулгаран, уулын үерт өөрөө урсан алга болж байна. «Зам» жүжгийн зохиолд гардаг их сургуулийн оюутан Төмөрийн шинж чанар уг кино туужид инженер Төмөрийн дүрд шингэж үү дээ гэмээр болжээ. Төмөр дээд сургууль төгсөж нутагтаа амралтаар ирээд байх завсар намын байгууллага олны саналыг дэмжиж, зам засах ажлыг удирдалцаж явна. Уг жүжгийн зохиолд сумын хөдөлмөрчид уулыг сэглэж зам тавьж, утсан харилцаатай болоод маршал Чойбалсантай утсаар ярьж байдаг бол мөн кино туужид Чойбалсан ирж, шинэ замын хөдөлгөөний нээлтэд оролцож байна. Гэхдээ түүний дүр хиймэлдүү болжээ. Уулыг сэтэлж, зам тавих түмний тэмцлийн явцад Төмөр, Гэрэл, Самдан, Удвал, Насанбат нарын үзэл санаа, зан чанар тодорч байна. Тэдний шинэ санаачилга, баатарлаг үйлсийг нам, засаг, түмэн олон нийтээр дэмжиж байна.

	«Зам» жүжгийн зохиол кино туужийн аль алины нь үзэл санаа, үйл явдал тухайн үедээ мөрөөдлийн шинжтэй байсан бол өнөөдөр бүх ард түмний үйлс болж байна. Насанбат, Төмөр нарын дүр бол хамт олны хөдөлмөр баатарлалын үйлс, шинэ санаачилгын уриа дуудлага болж байна. Ч. Ойдов ингэж хөдөлмөрч түмнийхээ санаа сэтгэлийг илэрхийлж, хамтын хөдөлмөрийн давуу чанарыг бахархан дуулж явжээ. Түүний «Зам» жүжгийн зохиол, кино туужийн сэдвээр «Давааны цаана даваа» кино бүтээв.

	Ч. Ойдов «Гурван найз», «Баясгалан» зэрэг кино тууж бичсэн байна. Түүндээ шинэ үеийн шинэ хүний ёс суртахууны нандин чанарыг тусган харуулжээ. «Гурван найз» кино туужийг үзэж байхад хөдөөгийн малчин залуу Гантөмөр эрдэм сурч, техник эзэмших гэсэн хүсэл, ХЗЭ-ийн байгууллагын дэмжлэгтэйгээр уурхайчин болж байна. Замбага, Жаргалт нар түүнд баярлаж үдэн явуулаад, захидлаар байнга харилцаж зол жаргалаа хуваалцаж явна. Гантөмөр ч гэсэн зорьсондоо хүрч, уурхайчин олны хүндэтгэлийг хүлээж байна. Гэсэн ч гай газар доороос гэгчээр уурхай нурж, нөхдийнхөө амийг аврах гэсээр яваад, нүүрсэнд даруулан хүнд гэмтжээ. Жаргалт, Замбага хоёр тэрхүү аймшигтай мэдээг сонсмогц хөдөөгөөс яаралтай ирж, уурхай, эмнэлгээр орж, жижүүр, сувилагч нараас сурагласан боловч золгүй мэдээ сонсоод, нутагтаа буцаж байна. Хоёр жил гаруй сураг алга. Жаргалт анхандаа Замбагыг саваагүй залуусаас хамгаалж явсаар эцэст нь дэр нийлүүлэн суужээ. Гантөмөр монгол зөвлөлтийн эмнэлэг дамжин олон сар ухаангүй хэвтэж эмчлүүлсээр эдгээд, хэдийгээр эрэмдэг зэрэмдэг болсон ч гэсэн аймгийн сонинд ажиллаж байна. Намын байгууллын ачаар Жаргалт, Замбага хоёрыг гүтгэлгээс аварч байна. Энэхүү үйл явдлын дундуур сэтгэл санаа, ёс суртахууны эмзэг донсолгоо, мөргөлдөөн болж байна. Ялангуяа Жаргалт, Замбага хоёр жаахан гоомой хандсаны уршгаар найзынхаа өмнө гэмтэй мэт үзэгдэж байна. Энэ нь сургамжтай ч болжээ. Гурван найзын бие биеийнхээ учир шалтгааныг ойлгохгүй будилж яваа явцад тэдний сайн санаа, энэрэнгүй үзэл илэрч байна.

	«Баясгалан» кино туужийн бичлэгийн хэлбэр, зураглал аятайхан болжээ. Энэхүү туужаар найруулагч Д. Хишигт кино бүтээсэн юм. Уг туужийг уншиж, киног үзэж байхад Баясгалан Дарьсүрэнгийн тусархаг сайхан сэтгэл, Чаминчулууны уран бүтээлийн хөдөлмөр хоёрыг буруугаар ойлгож гомдон «Би та нараас дутуугүй эрдэмтэй болно» гэж шаралхан, ажил мэргэжлээ өөрчлөхөөр шийдээд хот суурин газраар хэсэж явна. Уурхайчин, галт тэрэгний жолооч болох гээд амжсангүй. Бөх болох гээд ч чадсангүй. Эцэст нь бага балчраасаа шилж сонгосон адуучнаас нь сайхан ажил байхгүй гэдгийг ухаарч байна. «Баясгалан» тууж, кино хоёрын аль аль нь «уул үзэлгүй хормой битгий шуу. Ус үзэлгүй гутал битгий тайл», «Хүний сайныг ханилан явж тань» гэдэг шиг сургаалтай болжээ. Уг киноны эцсийн шийдвэрлэлт нь туужийнхаасаа илүү үнэмшилтэй билээ.

	Ч. Ойдов бол үргэлжилсэн үгийн зохиолч байлаа. Тэр нь хорь гаруй өгүүлэг, тууж бичжээ. Түүний олонх нь амьдралын гүнд шинээр бий болж байгаа юмыг товойлгон тодруулахад чиглэгдэж байна. Тэр нь «Чөтгөртэй бууц» өгүүллэгтээ ардын хувьсгалын үеийн малчдын үзэл санаанд хувьсгал болж байгааг үзүүлжээ. Урьдын цагт нэг айл аюулт халдварт өвчний гайгаар голомтоороо сүйрсэн юм байжээ. Түүнээс хойш тэрхүү нутгийг чөтгөртэй боллоо гэж цуу тараад, айлууд дүрвэн нүүжээ. Сайн эр түүнийг нь дэврүүлэн, ноёд феодлуудын мөрдлөг, хавчлагаас нуугдаж тэнд амьдарч явжээ. Гагцхүү ардын хувьсгалын ялалтын ачаар малчид гэгээрч буг чөтгөр гэж хорвоод байдаггүйг амьдралаараа батлан үзүүлж иржээ. Үүнийг Гончиг тэргүүтэй малчдын ажил үйлсээр тодруулжээ.

	Ч. Ойдов «Давхар баяр» өгүүллэгтээ малчин хүний үнэнч шударга хөдөлмөр алдар гавьяаны хэрэг болж байгааг хоньчин Борын дүрээр товойлгосон бол, «Давхар майхан» өгүүллэгтээ малчид ажил амьдралдаа шинэ зүйлийг нэвтрүүлж, малынхаа ашиг шимийг дээшлүүлж явааг өвгөн Хичээнгүйн дүрээр дурайлгажээ.

	— Хүү минь эрдэнэ шишийн дарш гэдэг мөн эрдэнэ шиг ашигтай юм даа. Манай эмгэн олигтой сүүтэй ганц үнээгээ аваад, дөрвөн ачтайгаа сумын төвд сууж байгаа юм. Энэ даршны ачаар үнээ нь бараг зуныхаа саалийг өгөөд тэд тараг бүрж байдаг шүү гэж Хичээнгүй бахархан ярьж байна. Эрдэнэ шиш тарьж, дарш хийх явдал бол тухайн үедээ шив шинэхэн зүйл байв.

	Ч. Ойдов «Амьдралын замд» өгүүллэгтээ нэгдэлжих хөдөлгөөн олны сэтгэл санааг эзэмдэж байгааг зөрчил тэмцлийн дундуур дурайлгажээ. Дашдоржийнх хүн бүл муутай, өвс бордоо, хашаа саравчгүйн харгаагаар цасан шуурганд өртөн баларчээ. Энэ байдалдаа харамсан «Намар жаахан ч гэсэн хадлан авсан болоосой» гэж Дашдоржийн гэмшиж явахад мал малын захтай Наваан Дашдоржийн энэ байдлыг ажаад «Мал харах хүнтэй боллоо» гэж баярлан:

	— Манай саалийг саана биз. Бид сайнаар яривал садан төрөл болох улс хойно доо гэж байна. Үүнийг өнгөн талаас нь харахад зудад малаа барчхаад байгаад нь сэтгэл зовж, их л өрөвч байдал гаргаж байгаа юм шиг боловч уг чанартаа Дашдоржийнхыг зарцлах уран нарийн арга сэдэж байна. Тэгэхэд сумын намын үүрийн нарийн бичгийн дарга Бадамдорж тэднийд ирээд, аж амьдралтай нь танилцаад:

	— Шударга ард хаана ч газардахгүй. Хамгийн наад зах нь та нар улсаас удаан хугацааны зээллэг авч болох байна. Нэгдэл, сангийн аж ахуйд ажиллаж болох байна гэж зөвлөв. Бас нэгдлийн дарга тааралдаад, хөдөө аж ахуйн нэгдлийн ач тусыг өгүүлж байна. Энэ бүхний ачаар Дашдоржийнх Навааны зарц бололгүй нэгдэлд элсэж, нэгдлийн малчин болохоор шийдэж байна.

	Ч. Ойдов «Хуучин танил» өгүүллэгтээ малчин ардыг морин өртөөний албанаас үүрд чөлөөлж, улсын авто өртөө байгуулагдсан түүхэн үйл явдлыг ахмад дайчин хоёр өвгөний яриагаар дүрслэн харуулжээ. Тэр хоёрын хэн хэн нь ийм л үйлсийн төлөө хувьсгал хийлцэж, хувьсгалаа хамгаалалцаж явжээ.

	Ч. Ойдов бол зөвлөлтийн мэргэжилтний яриаг сонсож, ном, сонин уншсаар яваад орос хэл сурсан билээ. Түүнээсээ санаа авч «Билэгт» өгүүллэг бичсэн юм. Түүний нь гол баатар Билэгт механикч болоод хөдөө нутагт ажиллаж байхдаа анхандаа гаргаж байгаа орос киноныхоо учрыг олохгүй, үзэгчдэд тайлбарлаж чадахгүй ичдэг байжээ. Түүний улмаас нэг киног олон дахин гаргаж баатруудын нь яриаг цөмийг цээжилж байна. Толь бичиг, орос хэл мэддэг хүмүүсийн тусламжтайгаар тэрхүү цээжилсэн үгийнхээ учрыг ойлгодог болжээ. Дараа дараачийн кинонд мэддэггүй үг нь цөөр цөөрсөөр киног ойлгож бусдад тайлбарладаг төдийгүй оросоор ярьдаг болжээ. Билэгт ингэж орос хэл сурч, эрдмийн оргил өөд мацах замаа олж байна. Тэр нь «Эв зүй» өгүүллэгтээ «өөрийн бодол санал ч байхгүй, хүн юу гэж хэлнэ түүнийг дагаад, хийсэн ажил, бүтээсэн бүтээлгүй хоёрын хооронд мөртөө сайн нэртэй явдаг» хүнийг шүүмжлэн, «хийдэг, хэлдэг, сайн муу нэр дуулдаг» шударга хүний дүрийг дурайлгажээ.

	Ч. Ойдов ингэж шинэ зүйл, ирээдүйтэй бүхнийг гярхай, ажиж, үгээр дүрслэн үзүүлэхийн зэрэгцээгээр манай урагшлах хөдөлгөөнд саад тотгор болж байгаа зүйл, социалист өмчид хүйтэн цэвдэг сэтгэлээр хандаж улс түмэнд хохирол учруулагчдыг элэглэн шүүмжилж олонд нүцгэлэн жигшүүлж явжээ. Үүнд жишээ болгож «Балбар» өгүүллэгийг хэлж болох юм. Балбар даргын шинж байдал гэнэтхэн өөрчлөгджээ. Ажлынхан нь «манай хэлтсийн дарга яагаад дуу цөөнтэй, уруу, царайтай болчхов» гэлцдэг болжээ. Хүн бүр Балбарыг муухай хараад байх шиг санагдана. Энэ бүхний улмаас Балбар өөрийнхөө бузар явдлыг өөрөө шүүж байна. «Бидний ашигласан энэ зүйл хөдөөгийн, нэг багийг лавтай хангаж чадах байх. Тэгэхэд арван айлын хэрэглэх зүйлийг би ганцаараа ашиглах гэдэг юу болж байна вэ! Энэ бүхнийг бодоод байж суух газаргүй болсон шиг бодогдоно. Тэгсээр яваад Балбар хуулийн байгууллагад очиж, өөрийгөө хуйвалдагчдын хамт илчилж байна. Тэр нь «Алтан цаг» өгүүллэгтээ эрдмийг биш эрхийг сурсан, ажлыг биш гангалахыг хичээсэн өөдгүй чанарыг элэглэн шүүмжилсэн байна. Оюутан Батсүх найз бүсгүйнхээ цагийг авч өгөх гээд болгоомжгүйн гайгаар хөсөр алдаад эвдчихжээ. Түүний улмаас юу болсон гэж санана вэ? Нөгөө бүсгүй нь:

	— Арай гэж алтан цагтай болж байхад минь гээд мэгшин уйлжээ. Тэр нь Батсүхтэй танилцсанаас хойш иймэрхүү байдлыг олон удаа гаргажээ.

	— Би урьд нь уйлж байгаа хүнийг хараад дандаа өрөвдөж, хайрладаг сан. Энэ удаа уйлж байгаа хүнийг харахад харин жигших сэтгэл төрөөд түүнээс хойш уулзахаа больсон гэж Батсүх хэлж байна. Энэ бол эдийн шуналтныг жигшсэн жигшил мөн. Ч. Ойдов хэд хэдэн шог яриа зураглал бичиж, панз наймаа хийх, хувиа хичээх, мэдэмхийрэн дээрэнгүйлэх зэрэг өөдгүй чанарыг элэглэн шүүмжилж, олонд жигшүүлж явжээ.

	Тэр нь «Бөхбат» тууж бичжээ. Түүнийг нь «Хөдөлмөр» сонинд ажиллаж байхдаа хэд хэдэн дугаар дамжуулан нийтэлснээ тодхон санаж байнам. Зохиолч эл тууждаа архи шилээсээ бусдыг ууж, хэчнээн сайхан хүнийг хүн биш болгож, амь насанд нь аюул учруулдгийг сэтгэлд хоногштол дүрслэн үзүүлжээ. «Эхлээд хүн архийг уудаг юм. Ахиж байгаа явдал бол архи хүнийг ууж байгаа нь тэр юм» гэж Ч. Ойдов бичжээ. Түүнийг Бөхбатын үйл явдал, тэвчээргүй шинжээр дүрслэн үзүүлжээ. Бөхбат бол дээд боловсролтой, оролдлого сайтай, аятайхан залуугийн дүр билээ. Тэр нь Навчтай дэр нийлүүлжээ. «Навч бол ганцхан зөөлөн цагаан царайгаараа, тунгалаг хар нүдээрээ, инээхэд тодордог баруун хацар дээрх хөөрхөн хонхроороо биш, ариун цагаан сэтгэлээрээ, ааш зангийн хөөрхнөөрөө хүн бүгдийн дурыг булаам хүүхэн билээ. Түүний ээж нь «Бурхан» шиг сайхан сэтгэлтэй авгай. Энэ хоёрын шинж төрх зан чанарыг тун аятайхан дүрслэн үзүүлжээ. Бөхбат ямар нэг юманд хавчигдаж ядарсан юмгүй хангалуун сайхан л аж төрж явлаа. Багшлахын зэрэгцээгээр ном орчуулж, олны хайр хүндэтгэлийг ч хүлээж эхэлжээ. Гагцхүү үүндээ эрдэж толгойн ядаргааг гаргах нэрийдлээр шар айраг, архи балгадаг болжээ. Даамжирсаар шараа архи, шар айргаар тайлдаг болжээ. Хашир хүмүүс түүнийг нь буруушаавч хайхарсангүй. Сургууль багш нарынхаа зэмлэлийг ч тоосонгүй. Архичин «найз» нартай болж тэдэндээ уруу татагдаад баларч явна. «Архи уух ерөөсөө муухай юм байна. Мөнгөөрөө өвчин худалдаж авсан хэрэг. Үүнээс хойш архи уухыг больё» гэж олон дахин бодож, гэргийдээ олон дахин ам өчиг өгчээ. Гэсэн ч бодсон бодол, өгсөн ам тангарагтаа хүрэлгүй, гэргий, хадам ээжийнхээ сайхан сэтгэлийг бузарлаж гүйцэв. Хадам ээж нь архинаас гаргах арга сураглаж, «хулгана хуураад өгье», «Арцтай архи уулгая» гэж ч байна. Бөхбат ариухан сэтгэлтэй хөөрхөн шавь нарынхаа урмыг ч хугалж гүйцэв. Сургуулийн захиргаа, ХЗЭ-ийн байгууллага түүнийг өөд татах гэж янз бүрийн арга хэрэглэж байна. Тэр болгонд Бөхбат өөрийгөө өмөөрч эднүүс намайг ад үзэж байна гэж үзэж жинхэнэ нөхдөдөө гомдож байна. Яв явсаар солиорч эхлэв. Энэ туужид Бөхбат, Навч нарын сэтгэлийн өчгийг сайн гаргажээ. 

	«Ийм хүнтэй хувь заяагаа яаж холбон суух вэ гэж хэлээд салах бол хамгийн амархан санагдана. Харин сайн сайхан нэртэй алдартай явахад нь суучхаад, нэгэнт ийм болохоор нь хаяад явна гэдэг туйлын буруу. Манай үеийн хүний дотор байж болохгүй зүйл. Хувьсгалт залуучуудын эвлэлийн гишүүний өөрийн нь үүрэг зорилгод таарахгүй. Нөгөө талаар одоо сэтгэл санаагаар ийм уналтад байгаа хүн хэрэв намайг салах юм бол бүр замаа алдана. Ямар ч л гэсэн нөхрийгөө хүмүүжүүлж авахын төлөө бүх хүчээ дайчилъя. Ийм болгосон явдал надад ч бас буруу бий» гэж Навч сэтгэлийн өчгөө илэрхийлж байна. Ингээд Бөхбатыг сүү таргаар эмчилж байна. Үүнд гагцхүү Бөхбатын тэвчээр л шийднэ. Ч. Ойдов:

	— Бөхбат эрдэм билигтэй хэчнээн сайхан залуу байлаа даа. Архи түүнийг ямар болгож вэ? Тэр нь уншигчдын ой тойнд шингэж, архийг үнэхээр жигшүүлж л чадвал Бөхбатыг бичсэний минь зорилго бүтнэ гэж ярьдаг байж билээ. «Бөхбат» бол хүний ариун сэтгэлийг хүндэтгэж архийг жигшүүлэх, архаг архичныг эмчлэх «увдисаар» дүүрэн билээ.

	Ч. Ойдов бол сэтгүүлч хүн байлаа. Тэр нь 1945 оны ариун дайны өдрүүдэд «Улаан од» сонины сурвалжлагчаар ажиллаж явав. Тэр нь аян дайны хатуу бэрхийг туулж, ардын армийн дайчдын эрэлхэг баатарлаг үйлсийг илтгэн харуулсан. «Даригангаас Долнуур хүртэл», «Манай цэрэг Жэ-хэд орсон нь», «Фронтод явсан замын тэмдэглэл», «Цэргийн дуу бүжгийн чуулга Өвөр Монголд тоглов» зэрэг олон тэмдэглэл, сурвалжилга, найруулал бичсэн байна. Тэдгээртээ болсон түүхэн явдлыг ямар нэгэн хачиргүйгээр өгүүлжээ. Манай армийн дайчид зөвлөлтийн армийнхантай мөр зэрэгцэн давшиж, уул, хад, ус мөрөн, элс манхныг зориг баатарлагаар даван туулж дайсны эсэргүүцлийг хиар цохин, өвөр монгол, зүүн хойд хятадыг японы самуурай нарын савраас чөлөөлөлцөж билээ. Морьт цэрэг, танкны анги давшиж дотоод монголын нутагт оров... «Илдэн бэйлийн хошууны нэг ард японы түрэмгийлэн эзлэгч бузар яргачдыг бүрмөсөн устгах, их хэрэгт зориулъя гэж дөчин тэмээгээ хурандаа Доржийн ангид бэлэглэж байв» гэх мэтээр чөлөөлөгдсөн нутгийн ард түмэн манай армийн дайчдыг өөрийнхөө жинхэнэ чөлөөлөгч, аврагч гэж үзэж халуун тодоор угтаж байсныг хэлжээ. Долнуур хотын зах руу ормогц гуйлгачин хүмүүс үзэгдэж, мөн хотын гол гудамжид нь хүн тамирдан үхэж байгаа нь харагдаж байжээ. Манай ардын дайчид зөвлөлтийн армийнхантай хамт урагшилж, нийтийн дайсныг сөнөөн дарж, тиймэрхүү хүмүүст эрх чөлөөгөө олоход нь тусалсан түүхтэй. Түүнийг хэн, хэдийд ч түүхийн хуудаснаас баллаж чадахгүй.

	Ч. Ойдов дөчөөд оны эцэс, тавиад оны эхээр БНУАУ, ЗСБНХУ-аар айлчилсан билээ. Тэр нь «Улаанбаатараас Москва хүртэл» тэмдэглэлдээ социализмын ууган орны нийслэл Москвагийн хөгжил бадралыг голдуу тоо баримтаар батлан өгүүлжээ. «Москвагийн хүн маш эелдэг зантай, найрсгийн дээр хотын доторх ямар ч тээвэр, олон нийтийн газар эмэгтэйчүүд, хөгшид босоо зогсоод, залуучууд сууж байдаггүй... Бас хэчнээн олон хүн цугларавч бие биесийг түлхэх осол гаргадаггүйн гадна ямар нэг газар орж гарахад Москвагийн хүмүүс ямагт дэргэдэх хүнээ хүндэтгэнэ» гэх мэтээр Москвагийнхны эрдэм соёл ажил хөдөлмөр, зан заншлыг бахархан бичсэн байна. Энэ нь Москвагийнхнаас бидэнд сурч хэвшүүлбэл зохих зүйл их байна гэсэн санаагаар нэвтэрхий билээ. Ч. Ойдов Унгарын ард түмний хувьсгалт тэмцлийн ололт амжилтыг илтгэсэн хэд хэдэн тэмдэглэл бичиж сонин сэтгүүлд нийтлүүлжээ.

	Тэр нь тавиад онд «Матар» сэтгүүлд ажиллаж байв. Зохиолч, сэтгүүлч, кино найруулагч, операторуудтай цуг эх орноороо их аялжээ. Ингэж явахдаа хөдөлмөрч түмнийхээ амьдрал тэмцлийн тухай олон тэмдэглэл найруулал бичсэн байна. Тэр нь «Түүхт нутаг» тэмдэглэлдээ харийн зэвсэгт дээрэмчдийн довтолгоог Магсаржав, Сүхбаатар нарын удирдлагын дор бут ниргэж байсан нутаг, Японы самуурай нарын түрэмгийллийг Монгол Зөвлөлтийн дайчдын ниргэсэн нутаг Халх голынхон энх тайван цагт тэнэгэр сайхан аж төрж байгааг өгүүлжээ. Суртлын бригадынхан малчин ардуудад шашингүйн суртал нэвтрүүлэг хийж, кино үзүүлж байна. Тал нутаг, ялангуяа Буйр нуурын сайхныг үгээр зураад, «их ус харсан хүн уйддаггүй гэж үнэн шүү» гэжээ.

	Ч. Ойдов олон найруулал бичиж, малчин, ажилчны хөдөлмөрч, тусархаг сайхан чанарыг товойлгожээ. «Өртөөний гадаа» найруулалдаа хуучин цагт өртөөний алба намын алба байсныг өвгөн Чойжилын яриагаар дүрслэн харуулжээ. Тэр нь Өвөрхангай аймгийн авто өртөөний гадаа шуудангийн машинд суух гэж байхдаа:

	— Би урьд нь хүний хошуу нутагт очиж манжийн өртөө хийж байсан юм. Тэгээд...ах дүү төрөл төрөгсдөөсөө холдчихоод, тэдэнтэйгээ уулзаж бараг чаддаггүй байлаа. Харин улсын авто өртөө байгуулагдсанаас хойш жил бүр очиж, ирж байдаг боллоо гэж ярьж байна. Ингэж манай орны малчид эх орныхоо хөгжлийн эрч, далайц, техникийн ач тусыг алхмаас алхамд үзэж, түүгээрээ бахархаж иржээ.

	Ч. Ойдов «Говийн хүүхнүүд» найруулалдаа Өмнөговийн ажилч хичээнгүй бүсгүйчүүдийн зан чанар, шинж төрхийг зуржээ. Баяндалай сумын артелийн мужаан Догоо, баяны зарцаас үйлдвэрийн ажилчин болж жаргалаа эдэлж явна. Тэр нь гэрийн мод, худгийн онгоц хийж, бас гантиг чулуугаар бичгийн хэрэглэл урлаж байна. Тэгээд:

	Артель бол миний гэр орон болсон юм гэж бахархан өгүүлж байна. Нэгдлийн малчин Долгор хатуу ширүүн байгальтай эрэлхэг баатарлагаар тулалдаж, хөдөлмөрөөр хатуужжээ. Тэр нь юм үзэж нүд тайлахын хүслэнгээр бялхаж явна.

	— Цаг эрт, нас залуу байна. Ганцхан сайн ажиллаад л бүтээл гаргаж л байвал учир бий гэж ярьж байна. Тэгэхэд Цэнджав малаа хариулж, ном уншиж, соёлжиж явна. Зохиолч энэ бүхнийг бахархан дүрслээд:

	— Говь нутгийн хүүхнүүд гойд сайн ажилтай гэдэг үнэн юм даа гэж бичжээ.

	Ч. Ойдов «Алтайн оргил», «Хоёр оргил» зэрэг найруулалдаа Алтайн цаадах хөдөө аж ахуйн нэгдлийнхний ажил, амьдрал, сэтгэл санааг өгүүлээд, малын тэжээлийн бат бааз байгуулахын чухлыг сайн муу хоёр нэгдлийн ажлаар үзүүлжээ. «Шумуул хөх түрүү хоёр зай завсаргүй бужигнасан шатам халуунд цагаан морь улаан болтлоо шумуулд идүүлээд байхад зориг төгөлдөр хадланчид зогсоо зайгүй ажиллан... өвсийг налуулж байхад хойноос нь тармуурчид явж цуглуулна. Түүний хойноос... бухалдаж байна». Тэгэхэд хадлан авдаггүй нэгдлийн гишүүд «сэрүүн сайхан ууландаа ганц нэг шуудай өвс зулгаасан болоод сууж байна». Тийм хүмүүс өвөл хатуудаад ирэхлээр нь бачимдаж, нэгдлийн зөвлөл, намын хороонд асуудал тавьж, тогтоол гаргуулаад, хадлан их авсан нэгдлээс авдаг байна. Зохиолч үүнийг шүүмжлээд, ид хадлангийн үед их ажилламаар юм гэсэн санааг дэвшүүлжээ.

	Ч. Ойдов «Тракторчдын дунд» найруулалдаа хөдөө аж ахуйн механикжуулагч нарын ажил хөдөлмөр, хамтач сайхан чанар, зориг хатуужлыг товойлгосон байна. Гунан үхрийн эвэр хуга хөлдөм гурван есийн хүйтэнд тракторч нар засвар хийж, жин тээж, малчид тариаланчдад тусалж байна.

	— Манай бригадынханд ер нь чиний миний ажил гэж байдаггүй гэж тракторч Хишигдорж ярьж байна.

	Ч. Ойдов жүжгийн зохиол, киноны тухай хэд хэдэн шүүмж бичжээ. Тэр нь «Жүжгийн зохиолын уралдааныг чанаржуулъя» өгүүлэлдээ жүжгийн зохиолын сэдвийг зөв сонгож олох, баатруудын үйл явдал, хөдлөл, зан чанар, зөрчлийг тайз дээр өрж тааруулан, үзэл санааг тодруулахын чухлыг онцлон өгүүлсэн байна. Тэр нь жүжгийн зохиолд хүмүүсийн зан байдал, шинэ хуучны зөрчлийг тод гаргасан байх ёстой гэж үзээд, зохиолоо энэ л зарчмаар бичиж явлаа. Жүжгийн зохиолч, авьяастныг тодруулан, бүтээл дээр нь өсгөх явдал Монголын зохиолчдын эвлэлийн хороо, Урлагийн хэрэг эрхлэх хороо (Одоогийн Соёлын Яам), орон нутгийн нам, улс олон нийтийн байгууллага утга зохиолын секц (одоогийн утга зохиолын нэгдэл) их үүрэгтэй гэж байжээ.

	Ч. Ойдов бол манай үеийн жүжиг, киноны нэрт зохиолчийн нэг мөн. Тэр нь Улсын хөгжимт драмын театр, «Монгол кино» үйлдвэрийн уран бүтээлч жүжиг киноны зохиолчидтой хамтран ажиллаж, тэднээс цуцалтгүй сурах замаар уран бүтээлийн амжилт олж байв. Тэрчлэн сайн дурын уран сайханчдын эрэлт хэрэгцээг соргогоор ажиглаж, тэдний урын санг баяжуулах үйлст хувь нэмрээ оруулсан байна. Түүний бичсэн нэг бүлэгт жүжиг, жижиг үзэгдлүүд нь тухайн үедээ үзэгч олны анхаарлыг татаж байсан асуудлыг хөндөж, хурц тод, товчхоноор үзүүлэхэд чиглэж байв. Зохиолч, сэтгүүлч, уран бүтээлч нөхөдтэй цуг хөдөө нутгаар аялж, малчин түмнийхээ аж амьдрал, үзэл санаа ёс суртахууны их өөрчлөлтийг гярхай ажиглаж, тухай бүрд нь найруулал тэмдэглэл бичиж явжээ. Энэ нь түүний уран сэтгэлгээний өсөлт, уран бүтээлийн сэдвийн ширгэшгүй ундарга болж байв. Ч. Ойдовын зохиол бүтээл бол голдуу ухуулгын шинжтэй бөгөөд ойлгомжтой билээ. Түүний урласан Төмөр, Насанбат, Баясгалан, Дарьбазар, Ариунаа мэтийн дүрүүд уншигч, үзэгч түмний сэтгэлд шингэж, амьдрал, тэмцлийн нь дотнын зөвлөгч болж явна.

